
        
            
                
            
        

    
	Ц. ДАМДИНСҮРЭН

	 

	ГОЛОГДСОН ХҮҮХЭН 
(Кино тууж)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГОЛОГДСОН ХҮҮХЭН

	(Кино тууж)

	 

	Дорнод монголын уудам талд үүр цайж байна. Намар цаг ажээ. Талд олон мал бүрэлзэн үзэгдэнэ. Монголын урт дууг аялах сонсогдоно. Уурга барьсан морьтой хүн бидний дэргэдүүр өнгөрлөө. Тэр хүн адуун дээр хүрлээ. Хэвтэж байсан унага, даага босож сэрвэлзэн зогсоно. Адуучин уурга сунгаж сайхан халиун морийг ногтон хуйваар барьж унаад адууг цуглуулж эхлэв.

	Дикторын үг :

	 “Энэ кино туужид хорьдугаар зууны эхний үед уудам монголын хээр нутагт болсон хэрэг явдлыг үзүүлнэ. Монгол орон уудам боловч ядуу ардад явцуу байсан юм. Монгол газар мал олон боловч хоосон ядуу хүн олон байсан юм. Баян хоосон ямар боловч эмэгтэй хүний амьдрал зовлонгоор дүүрэн байлаа”.

	Нэг туулай бутны цаанаас босож зугтаав. Морьтой хүн хөөж очиход нөгөө бутны цаана хоргодов. Морьтой хүнийг тэнд очиход туулай бас тэндээс давхиж өөр бутны цаана хоргодов. Долингорын нүүр харагдана. Түүний бодох нь: “Болбол бутны нөмөрт хоргодоод бай. Болохгүй бол зугтааж өөр бутны нөмөрт ор... Туулай ядуу хүн хоёр адилхан юм”...

	 

	* * *

	 

	Уудам талд цэлгэр сайхан нуур харагдав. Олон адуу ус ууж байна. Дэргэд нь Долингор бат хоёр барилдаж байгаад амарч суув.

	Долингор :

	 “Нааяагийнхаар сонин юу байна вэ?”

	Бат :

	 “Сонин юу байх вэ? Муу нөхөр чинь өглөө үдэшгүй ажилд дарагдаад муу ижийгээ ч эргэх зав гарахгүй байна”.

	Долингор :

	 “Арьяа гуай сайн л байна”.

	Бат: 

	(жаахан юм бодоод)
“Хөөе сониноос бороохой түрүүтэй хэдэн хүн Нааяа захирагчтай заргалдах гэж байна. Шунахай харгис явдлыг нь сайхан бичээд бэйс ноёнд өргөдөл өргөх гэж байгаа. Мань хүн оролцоно биз дээ?”.

	Долингор :

	“Ай, тийм үү?... Би оролцоод яах вэ? Би юм мэдэхгүй, баян Болдын балай зарц! Та нарт нэмэр болохгүй, харин нэмрээс болж мэднэ. Чи чинь Нааяа захирагчийн тахар, намайг бодвол дээгүүр хүн”.

	Бат : 

	“Ээ, цигий, битгий нарги!” 

	Долингор :

	“Туулай, арслан шиг явбал түргэн үхнэ гэдэг. Бид чинь ядуу хүмүүс, туулай шиг бутанд хоргодоод бай. Болохгүй бол зугтаагаад яв”.

	Бат :

	“Үгүй, бид чинь туулайн бөжин биш. Хүний хүүхэд! Эр хүн зоригтой бол элгэн хадыг ч хагална” гээд гараа зангидлаа. 

	Долингор санаа алдана. Гэтэл бүсгүй хүн сайхан хоолойгоор дуу дуулах сонсогдоно.

	Хорь хүрээгүй насны гоо сайхан Дулмаа хүүхэн морьтой, үхэр услахаар тууж ирэв. Бат, түүнийг хараад их баясаж “А Дулмаа” гэж дуудна. Бат Дулмаа хоёр уулзаад ярив. Тэр хоёрын дүрс усанд сүүдгэнэж байна. Гэтэл нэг морьтой хүн Дулмаагийн хойноос давхиж ирэв. Дулмаа ширвээтнэ. Бат болгоомжилно. Дулмаа, хөх дурдан алчуурыг батад сэмхэн өгөв. Дүлий цагаан жинстэй бойдаа их ууртай ирлээ.

	Бойдаа :

	“Уухай, та хоёр энд байна уу? Дулмаа чамайг гэрээс битгий гарга гэж Нааяа өөрөө тушаасан! Чи одоо гэртээ харь! За Бат чамайг тахрын албанаас халлаа. Чи одоо морио тавь, гэртээ харь! Нааяа захирагчийнхаар ердөө орж болохгүй”.

	Бат :

	“Би ямар гэм хийгээ вэ? Бойдаа гуай хэлж өгөөч”.

	Бойдаа :

	 (ташуур гозгонуулан)  “Аа чи, хийсэн хэргээ мэдэхгүй байна уу? Муу хар хорхой шавж чи дээдсийн үр хүүхдийн толгойг эргүүлэх санаатай байна уу?” 

	Бойдаа, Дулмааг загнасаар дагуулаад явчхав. 

	Долингор (батад хандаж) :

	“За хэрээ мэдэж яв гэж би хэлээгүй юү?” 

	Бат, шүдээ зууж “За гайгүй” гээд Дулмаагийн өгсөн алчуураар духны хөлсийг арчина. Долингор хоёр гараар ус утган ууж байна. Түүний энгэр руу ус цутган урсана. 

	 

	* * *

	 

	Цутгасан усны дотроос эмэгтэй хүний толгой тодорно. Энэ бол арьяа гуайн толгой байна.

	Арьяа :

	(усыг шавхран) “Чи яаж байгаа золиг вэ? Танай үхэр манай ганг эвдчихээд над ус хийх савгүй. Би танай уснаас авахгүй хатаж үхэх үү?”

	Дэжид :

	 “Энэ олон хар овоохойн хэрэглэх усыг манайх зөөж байх юм уу? Чи манай зарц биш, бид танай зарц болоо юу? Хэрээ тат! гээд Аръяагийн хувинг хэмх шиднэ.

	Арьяа :

	“Дээрэлхүү гэдэг нь, муу хувин хэмхэлчихлээ” гээд гэрийн зүг явна. Замдаа “Муу хүүгээ аваад өөр айлын хаяа дагана байгаа” гэж хэлнэ.

	Дэжид :

	 “Сайн айлаа дага, зайл тонил!” 

	Хоньчин Дамдин, хэмх хаясан хувинг аваад, Арьяаг аргадан гэрийн зүг явав.

	Дэжид :

	“Чи хонио гадуур улаан халцгай газар ээрээд яаж байгаа золиг вэ?” гэж Дамдины хойноос бархирна. 

	Дэжид ууртайгаар гэртээ орж шүрэн хүйстэй хар эрихээ бариад эргүүлж байна. “Маани” уншихын оронд “Золиг, монди”, “Арьяаг, монди” гэж харааж байна.

	Мядаг, тогоотой халуун сүүг самарч байгаад буруу харж инээгээд “Монди, золиг гэж маани унших юм” гэнэ.

	Болд, эхнэрээ харж зэмлэсэн маягтайгаар “Юу гэнээ, золиг монди ч гэх шиг...” гэж асууна. Дэжид дуугаа өндөр болгож “Ум маани” гэж эрихээ эргүүлж Болдыг муухай харна. Болд чихээ ухаж чагнаад баруун тийш эргэж хүрд эргүүлнэ. “Ум маани” гэж уншина. “Ум маани ум маани” гээд өөр юм бодно. Өнөө муу золиг бороохой өнгөрсөн хавар надаас нэг эр хонь гурван төлөг өгнө гэж авч идсэн юм. Одоо болтол өгдөггүй. Уртын ноос, ахрын ноосыг нь ч алдлаа. “Монди, золиг, муу бороохой” гээд хүрдээ ширүүн ширүүн эргүүлж байна. Дэжид, Болдыг зэмлэсэн байдалтай харж “Юу гэнэ ээ? Золиг монди ч гэх шиг...” Болд ажиггүй “Ум маани” гэж чангаар уншаад хүрдээ эргүүлэв.

	Мядаг, инээдээ барьж ядаад гэрээс гарч, ширмэл хөх үүдний өмнө зогсоод инээж байна. Гэтэл нүдэнд нь хоёр морьтой хүн харагдана. Ажиглавал Долингор бат хоёр байна.

	Мядаг, нөхрөө тааламжтай харж өөрийн бор гэрийн зүг алхав. Хорь гаруй насны хүүхэн байна. Жирэмсэн учраас хүндээр алхална. Долингорын нүдэнд Болдын хот айл бүхлээр үзэгдэв. Хотын баруун талд Болдын гэр байна. Гэрийн хажууд хийморь хийсэж байна. Эвхэж хураадаг модон хашлагатай хороо байна. Болдын гадна арваад ямаан тэрэг угсарсан байна. Долингор тэрэгнээс морио уяад нэг тэрэгний нурсан ачааг засаж байна.

	Бат гэртээ очиж буув. 

	Арьяа (баярлан угтаж) : 

	“Хэ, хүү минь ирлээ. Ойрдоо үзэгдэхгүй яагаа вэ?”

	Бат :

	“Одоо би гэртээ байх боллоо. Нааяагийнхаас хөөгдлөө. Болд гуай ажлаа хийлгэх болов уу?”.

	Арьяа :

	 “Болд Дэжид хоёр Дамдин бид хоёрыг хөөх шахаж байгаа шүү. Сая хувинг минь эвдээд “Тонил, зайл” гэсэн гэж уйлна. 

	Бат Арьяа хоёр гашуудалтай юм бодож байна.

	 

	* * *

	 

	Дэжид гэртээ цай ууж байна. 

	Дэжид :

	“Хонь хургаа өсгөхөөс өөр юм та боддоггүй байхаа. Энэ өсгөсөн олон мал сүрэг чинь бид хоёроос хойш хэн хүний олз, хэрээ шувууны идэш болно доо. Нэг юм авч тэжээх сэн”.

	Болд :

	(цагаан гансаар тамхиа татааж шоглосон маягаар)  “Залуу юм авбал ч хүүхэд гарна л даа. Таарамжтай хүүхэн чи мэдэж байгаарай” гээд баруун хойш ухарна.

	Дэжид :

	 “Уухай, залуу юм авахаас чинь урьд халзан толгойг чинь халуун сүүгээр нэг мялаачихъя” гээд буцалсан сүү шанагаар утгаж Болдын толгой руу зангана.

	Болд :

	“Тоглож байна, тоглож байна” гээд Дэжидийн хиймэл үсийг барьж толгойгоо хаацайлна. Болд эхнэр хүн шиг болж харагдана.

	Дэжид :

	“Пээ, бүү үзэгд. Ийм муухай амьтан байх гэж” гээд сүүгээ тогоонд хийж нүдээ буруулна.

	Болд :

	(аргадсан байдлаар) “Үгүй хөө. Энэ Долингорын гарах гэж байгаа хүүхдийг өргөж авбал яадаг юм? Эд ч ажилсаг сайн улс шүү”.

	Дэжид :

	“Хүү л юм авах юм сан. Манай Хандаа нэг сайхан хүү гаргачихсан байх юм”.

	Болд :

	(үсийг толгойдоо тааруулж үзнэ. Тэгээд дурамжханаар) “Түүнийг авсан ч болох юм... Эцэг нь хэн ч юм... Эр эм нь ч хамаагүй хулгайч худалч биш, сайн л хүн болж өсвөл боллоо”. 

	Дэжид :

	“За үс битгий эвдчих! Манай саданд тийм хулгайч худалч юм байгаагүй дэг. Харин танайханд урьд нь юу байсан юм бэ? Бүү мэдэг”.

	Болд :

	“За, за, боль боль. Мядагаас ямар хүүхэд гарахыг нь харъя. Ловон багшаас асууя” гээд гэзэгтэй ширэлдсэн үсийг толгойноосоо салган ядаж байна. Долингор орж ирэв. Болд гэмшсэн байдалтай хэлээ жаахан гаргана.

	Долингор :

	 “Хээ, яаж байгаа юм?” гээд Болдоос үсийг салгаж өгөв.

	Дэжид :

	(Долингорт хандаж) “Чи чинь чив чимээгүй байгаад гэнэтхэн сэв хийгээд ороод ирэх юм. Хулгайч шиг гэтэж явдаг болоо юу?”

	Долингор :

	“Үгүй, гутлаа чирч амархан элээчихнэ гэсээр байгаад та намайг чимээгүй явж сургачихсан шүү дээ. Би одоо ингэж явдаг” гээд хөлөө ээлжлэн өргөж хоёр гарын тохойг бага зэрэг өргөж алхална.

	Болд :

	“Гараа ингэдэг нь яаж байгаа юм?”

	Долингор :

	 “Тохойгоо урчихгүйн төлөө гараа өргөж яв гэж Дэжид гуай сургасан юм. Энэ нь ч бас зөв юм”.

	Болд :

	“Ха ха” - гээд инээнэ. Гар хөлөө өргөөд Дэжидийн өмнө таахалзана. “Үүний үгийг дагаад байвал бид цамчин бүжигчин болно байгаа. Ха ха”.

	Дэжид :

	“Халзайсан гайхал. Чи халуун сүүний амт үзэх гээд байна аа даа. (Долингорт хандаж) За марзганахын оронд аяга хусам долоо” гээд аягатай өрөм, цайг Долингорт өгнө. Бас таваг дүүрэн чанасан тарган махнаас нэг хавирга зүсэж аваад Долингорт өгөв. Долингор цай ууж байна.

	Болд :

	“Бид хоёрт нэг голомт сахих үр хэрэгтэй юм. Тэгээд бид Мядагтаа л горьдож байна. Харин чамаас асууя гэсэн юм”.

	Долингор :

	“Танайд өгөхөд аав ээждээ өгсөнтэй адил. Би Мядагтаа хэлье. Ойр хавийн бэлчээр муудаад мал хол явчихдаг боллоо. Айл амьтан ч нүүчихлээ. Хар нутаг болох нь”.

	Болд :

	“Аа тийм, маргааш нүүе. Эрээн хошуунд бууя. Хөсөг хөтлөө бод. Нүүлгэлцэх хэдэн хүнд хэл”.

	Долингор :

	“За” гээд толгой дохиж байна. 

	Долингор, Болдынхоос гарч яваад өөрийн гэрт оров. Бүрээс муутайхан дөрвөн ханатай гэр байна. Хойдох авдар дээр жаазтай дар эх бурхан том баринтагтай ном байна. Зүүн хойно ханзны урд үхэг, зүүн өмнө нь эргэнэг, тулганы хойно явган ширээ зэрэг байна. Мядаг, хоёр гурван настай хүү Борхүүг тэврээд зүүн хойно сууж байна. 

	Долингор :

	“Бие чинь ямар байна?” гээд Мядагийн гарыг барина.

	Мядаг :

	“Удахгүй гарах байхаа”. 

	Арьяа орж ирэв. Борхүү Арьяад гүйж очив.

	Арьяа :

	“Манай Батыг ажилд авах талаар хүү минь Болдтой ярьж өгөөрэй”.

	Долингор :

	“За, за, тэгэлгүй яах вэ?” 

	Арьяа :

	“Болд, танай гарах хүүхдийг үрчилж авах санаатай байна шүү. Өгвөл зүгээр юм биш үү?”

	Долингор :

	“Харин нэг тийм юм над Болд гуай хэлж байна лээ. Голомт сахих юм гэдэг чинь эрэгтэй хүүхэд гэсэн үг биз?”

	Мядаг :

	“Авдаг юм бол өгье өгье. Хоёр нялх юмыг бид яаж тэжээж өсгөх вэ? Амьд мэнд юм төрөхийг бурхан өршөө!”

	Арьяа :

	“Тийм тийм. Амьд мэнд байвал учир нь олдоно” гээд цай ууна.

	 

	* * *

	 

	Болдын нүүдлийн цуваа явж байна. Үхэр, тэмээ зэргийг хөллөсөн хорь гаруй ачаатай тэрэг байна. Нэг мухлаг тэргэнд Дэжид суужээ. Тэргэнд хөллөсөн бүдүүн шарыг нэг хүүхэн унажээ. Хэдэн нохой дагаж явна. Нэг хүүхэн ачаан дээр суугаад хашин тэмээг гилж явна. Болд Долингор нар морьтой хөсөг явна. Сүрэг үхрийг бат тууж явна. 

	Хөсгийн сүүлийн хэсэгт тэмээг гилж яваа залуу хүүхэнтэй Болд хэдэн үг сольж жуумалзаж байна. Тэгэхлээр Дэжид мухлагийн үүдээр гэдрэг харах гэвч тэд сайн харагдахгүй байна. Тэгэхлээр Дэжид хойш харж хэвтээд мухлагийн арын эсгий завсраар шагайж Болдыг харав. Болд хүүхэн хоёр инээлдэж байна. Дэжид жөтөөрхсөн байдал гаргана. Бүр сайн харах гээд мухлагийн мухарт лавшран суув. Гэтэл мухлаг тэрэгний ар тал хүндэрч өмнө бие өргөгдөн тэмээний бөхөвчийн олойр тасран мухлаг тэрэг онгосож арлын хойд үзүүр газарт шаав.

	Дэжид, мухлагийн араар ойчив. Арын тэмээ үргэж бурантгаа тастав. Долингор, Бат нар яаран ирэв.

	Долингор :

	“Авгай, яав? Зүгээр үү?” гэж Дэжидийг түшиж босгоно. 

	Дэжид ялархан босож хувцасны шороог сэгсрэн хойш хялалзан харна. Долингор, мухлагийг засаж хөллөв. Бөхөвчийн олойр тасарсныг залгав. Арын хөсгөөс Болдтой ярьж байсан хүүхэн гүйж ирээд Долингорт туслав.

	Дэжид :

	(тэр хүүхнийг муухай харж) “Чи өглөө бөхөвчийн олойрыг уялгүй орхиод хүн алах гэж байна. Намайг үхвэл та нар жаргана гэж үү? Тэгж тоглохгүй ээ!” 

	Тэр хүүхэн бүлтгэнэн сандарч байна. 

	Долингор :

	“Олойр нь тасарсан байна шүү дээ. Энэ хүүхэн ямар хамаа байх вэ!” 

	Дэжид :

	дэргэдээ зогсож байгаа Болдод хандаж - “Та тэргэнд суу. Би салхинд жаахан явъя” гээд Болдын моринд мордов. 

	Болд мухлагт дурамжхан орж суув. Хөсгийн хажуугаар Дэжид морьтой намбаганан явж байна. 

	Хээр морьтой мөнгөн чимэгтэй хазаартай, торгон дээлтэй Дулмаа давхиж ирэв. Дэжидтэй мэндлээд ярилцана.

	Мухлагаас Болд цухалзана. “Захирагч гуайн бүсгүй юу? За сайн биз? Хаачиж яваа юм?”

	Дулмаа :

	“Би нагац ижийг эргээд ирлээ. Одоо гэртээ харьж явна”.

	Дулмаа, хөсгийг хойш урагш ажиглана. Хүн эрэх мэт харна. Тэмээ гилж яваа хүүхнээс “Бат хаана байна?” гэж асуув. Тэр хүүхэн гараар зангаж үхрийн зүг зааж байна.

	Дулмаа Батын дэргэдүүр давхиж сэрвэнгийн цаана далд оров. Бат сэрвэнг тойроод хүрч очив. Хоёул морьтойгоо ханилан явж байна. Бат цэнхэр алчуураар нүүрээ бүрхээд Дулмааг харав. Дулмаа цэнхэртэн харагдана. Дулмаа, ногоон алчуураар нүүрээ бүрхэн батыг харав. Бат ногоорон харагдана. Дулмаа алчуураа өвөртлөөд батын хөх алчуурыг шүүрэн авав. Гэтэл тэр алчуурыг нэг утсаар хүзүүнээс уясан байв.

	Дулмаа

	 (инээгээд) - “Энэ яаж байгаа юм?”

	Бат :

	 “Хаяхгүйн төлөө...”.

	Дулмаа талимаартан нулимс унагав.

	Бат цэнхэр алчуураа ташуурын үзүүрээс уяж туг мэт хийсгэнэ. Тэгээд дуулах нь:

	 

	Хөх торгон алчуур минь

	Хөвөлзөх салхинд намирч байна

	Хөөрхөн янаг бүсгүй минь

	Хөгжүүн сэтгэлийг төрүүлж байна.

	 

	Хөлөг сайхан морь минь

	Хөндий талыг туулж байна.

	Хөөрхий бид л хоёулаа

	Хөдөө газар уулзаж минь.

	 

	Хайрт хонгорын минь алчуур

	Халуун зүрхийг догдлуулж байна.

	Хамаг ардын хийморь шиг

	Хандсан зүгтээ дэлгэрч байна.

	 

	* * *

	 

	Болдын нүүсэн нутаг харлаж, Долингорын гэр ганцаар торойж байна. Аръяагийн гэр ачаатай байна. Болдын гэрийн бууц дээгүүр шувуу, нохой юм түүж байна. Үдэш боллоо. Долингорын гадна нэг ч малгүй. Чимээ аниргүй эл хуль байна. Арьяа Мядаг Борхүү гурвуул нохой шувууны дуу чагнан айсан байдалтай сууж байна. Мядаг араг түшин суужээ.

	Арьяа :

	 “Бие чинь яаж байна?”

	Мядаг :

	“Өвдөж л байна” гээд үрчийнэ.

	Арьяа :

	“Долингор мөд ирнэ байгаа. Ажил нь гүйцэгдэхгүй байгаа болов уу даа”. 

	Арьяа, аргал оруулж гал түлнэ. Цай чанана. Бурхны өмнө очоод “Дар эх минь, чамаас өөр хань бидэнд байхгүй байна шүү дээ!” гээд Аръяагийн айсан нүүр, ав ажиггүй. Дар эх бурхны нүүр ээлжлэн бүрэлзэж сүүдгэнэн харагдана. Хүүхдийн чарлах сонсогдов. Гэнэт Аръяагийн баярласан нүүр харагдаж - “Ай дөрвүүл боллоо. Бурхан минь! Нэг хүн нэмэгдлээ!”

	 

	* * *

	 

	Шөнө Долингор ирэв. Гэрийн дэргэд мориноос бууж байхдаа хүүхдийн дуу гарахад эргэж харна. Гэрийн тооноор гал улалзаж байна. Долингор гэртээ гүйж ороод учрыг мэдэж Мядагийн магнайг гараар барилан үзэж “За яамай!” гэж баярласан байдлаар хэлнэ.

	Мядаг :

	(шивнэж) “Бүсгүй юм гарсан шүү” гэнэ. 

	Долингор :

	(жаахан санаашраад) “За яах вэ, яах вэ?”.

	Мядаг :

	“Болдын хоолыг идэх заяатай юм төрсөнгүй”.

	Арьяа :

	(шийдвэрлэгээр) “Хүн нэмбэл хүнс нэмдэг юм. Хүү хүүхэн хоёртой, бүр сайн болжээ. Цай уу! Идэх юм юу байгаа юм?”.

	Борхүү :

	“Хөгшин эжий! Өлсөж байна”.

	Арьяа идэх юм эрж үхгийг уудлав. Нэг хоосон хүүдий, хоёр хоосон хүүдий, хэдэн хоосон хүүдий гарна. Нэг хүүдийнээс хэдэн хурууд олж түүнийг нүдэж нутаглаад “Таван хүний хоол” гээд тогоонд буцалж байгаа усанд хийв.

	 

	* * *

	 

	Болд :

	“Долингорын бүсгүй, өнөөх Бөнжөөгийн хүү, танай Хандмаагийн хүү, энэ гурвын тухай асууна шүү дээ” гээд хадаг мөнгийг Дэжидэд өгнө.

	Дэжид хадаг гаргаж мөнгөний хамт ловон ламд өргөнө. Тэгээд хэлнэ: 

	Дэжид :

	“Энэ гурван хүүхдийн алиныг өргөж авбал талтай болохыг айлдаж хайрла!”.

	Ловон лам аягандаа шоо орхиж байна. Зурхайн номыг үзэж үнсэн самбар дээр тоо бодож байна. Завсарт нь 

	“Танай Хандмаагийн Дондог хоёр настай, Бөнжөөгийн Магсар гурван настай, Долингорын Цэрэн саяхан төрсөн, ямар сарын ямар өдөр, ямар гарагт төрсөн юм бэ?” гэж асуугаад хариу сонсож “Уухай аахай” гэж байна. Ловон, нүдээ анийлгаад юм бодож байна: “Хөөрхий муу Бөнжөө ядуу юм. Нэг үе би мөн хайртай байж билээ?” гэж бодох үед Бөнжөөг шаваастай аргалын цаана ловон таалж байсан нь бүрэлзэн үзэгдэнэ. “Бөнжөөгийн Магсар ч миний хүүхэд” гэж бодоод толгойгоо маажна. Дэжид залбираад сууж байна. Ловонгийн бодох нь: “За тэрүүний чинь баян айлын хүүхэд болгочихвол бас нэг хэрэг бүтэх нь тэр. Магсарыг магтаж болохгүй, тэгэхлээр нөгөө хоёрыг нь муугаар хэлэхээс биш яах вэ. Бурхан минь, би ч бас муухай юм хийж байна даа”.

	Ловон, зурхайн зузаан ном сөхөөд Дэжидэд тайлбарлан уншиж байна: 

	“Цэрэн, 24 тоот одны өдөр, ангараг гарагт төржээ. 24 Тоот пурвабадирбад одонд төрсөн хүний сэтгэл муу, ухаан мунхаг, хулгай худалд дуртай. Ангараг гарагт төрсөн хүн их урин нүгэлт бөгөөд даруй үхнэ гэж байна” гээд номоо харуулна.

	Дэжид :

	 “Ээ бүү үзэгд. Долингорын хүүхэд нь бүсгүй ч юм. Ер нь дэмий. Манай Болд л авъя, авъя гэдэг юм”.

	Ловон :

	“Хандмаагийн Дондог шоонд нэг л тал муутай юм. Баахан өвчинд ороогдож эцэг эхийгээ зовоох хүүхэд бололтой доо”.

	Дэжид :

	 “Бөнжөөгийн Магсар ямар байна даа?”.

	Ловон :

	“Тэр чинь пүрэв гарагт төржээ. Бурхан багш пүрэв гарагт мэндэлсэн юм. Тэгэхлээр номд мэргэн, урт настай, их буянтай хүү болно доо... Шоонд үзэхэд бас л зүгээр юм”.

	Дэжид :

	 “За, Бөнжөөгийн хүүг авъя гэж шийдье!”. Ловон сэтгэл ханамжтай, нүдээ анийлгаж “Өөрсдөө л мэд” гэв.

	Дэжид :

	 “Миний зүрх их лугшаад байх юм, бие нэг л базаахгүй”

	Ловон, Дэжидийн судсыг үзэж байна. Хоёр гарын царвууг атгаж байна. 

	Дэжид

	(инээж) “Та судас ингэж үздэг юм уу? Хүн орж ирнэ. Би явъя”.

	Ловон :

	“За байзна л даа. Цээр тавьсан. Хүн орохгүй” гээд Дэжидийг тэврэх шахна. Дэжид суларсан өрөөсөн гараар шагжмүни бурхныг зааж 

	Дэжид :

	“Та чинь ийм шиг лам байдаг, чухамдаа ийм шиг лам юм уу?” гээд эхнэрээ тэвэрсэн Дэмчог бурхныг заана.

	Ловон :

	“Хүнд байтугай, бурханд ч ийм явдал байдаг юм” гэнэ. 

	Эхнэрээ тэвэрсэн Дэмчог бурхны том нүүр харагдана. Түүний наана нь ловон Дэжид хоёрын мушилзсан нүүрүүд харагдана.

	 

	* * *

	 

	Долингор, Мядаг, Борхүү нар сууж байна. 

	Мядаг 

	(гашуудалтайгаар) “Энэ муу охины минь Дэжид гуай авахгүй голлоо. Норжин бас голох шиг боллоо. Хүүхэн юм гээд голох юм. Богино настай гээд голох юм. Хулгайч худалч болно гээд голох юм. Яасан ч заяа муутай юм” гээд шурхиран уйлна. 

	Долингор

	(манцуйтай хүүхдээ тэврээд) “Миний гологдсон хүүхэн” гэж бүүвэйлж байна. Магнай дээр нь үнсэнэ. Долингорын гарт очиртой бөлзөг харагдана.

	Арьяа :

	Мядагийг тайтгаруулахыг оролдоно. Тэгээд хэлнэ. “Хар нялх амьтныг хулгайч худалч болно гэж яаж галзуурч байгаа золигууд вэ? Ловон Дэжид хоёр багш шавь хоёр ч юм уу? Эр эм хоёр ч юм уу? Бүү мэд! Өөрсдөө хулгайч худалч!” гээд манцуйтай хүүхдийг өнгийж “Голсон юм голд орох цаг бий. Сайн хүн болж өснө. Битгий уйл!”

	Долингор :

	 “Би явж адуу усалъя” гээд хүүхдийг тавьж Мядагийн толгойг илээд мордов.

	 

	* * *

	 

	Нэг худаг дээр хэдэн хүн ховоо татан мал усалж байна. Долингор тэнд ирээд мал услалцав. Тэнд бас хэдэн хүн шинэ худаг ухаж байна. Зарим нь мод чулуун хашааг бэлтгэж байна. Худаг дотроос шороог гаргаж хаяж байна. Худаг нэлээд гүнзгий болоход хувингаар шороог гаргаж байна. Дотроос нэг хүн “их ус ундарч байна. Намайг татаарай!” Дээсээр хоёр хүнийг сандран татаж гаргав.

	Тэр хүн : 

	“их устай худаг болох нь ээ!” 

	Худгийн дээд биед хүзүүвч модон хашааг суулгаж байна. Хэдэн хүмүүс хоёр үхэр тэргэнд дамнуулан ачсан шинэ онгоцыг авчраад буулгав. Шинэ сайхан худаг бэлэн болж байна. Нэг хоёр хүн ховоогоор онгоцонд ус хийж байна. Майханд худаг ухсан хүмүүс цуглараад цай ууж байна. Бороохой урьд бэлтгэсэн урт өргөдлийг өврөөс гаргаж “Өнөөх заргын бичиг маань энэ шүү” гээд уншихыг завдав.

	Бат :

	 “Энэ бичгийг Арслан мэйрэнд үзүүлээд үг үсгийг нь засуулах юм сан”.

	Бороохой :

	“Мэйрэн гуайд үзүүлээд юу хийх вэ?” гэж чанга хэлээд Батад шивнэж “Тэргүй бол би үүнийг яаж юм болгож чадах вэ дээ” гэв. Бат, толгой дохив.

	Бороохой :

	“За, унших уу?”.

	Олон хүмүүс : 

	“Тэгье, тэгье”.

	Бороохой :

	“Нэгэн зүйл. Түшмэл Нааяа нийслэл хүрээнд ноёны нэрийг барьж бүдүүн Луусангийн пүүсээс таван мянган лан мөнгөний юмыг зээлэн авч хувьдаа хэрэглээд, түүнийгээ хошууны ард олноор төлүүлсэн”. 

	Энэ үгийг уншиж байх үед Нааяа түшмэл, нэг пүүст хятад данжаадтай суугаад цай ууж, торго, хоргой, гоёл чимэг, хатгамал дүрс зэргийг авч байгаа харагдана.

	Бороохой :

	“Ардаас мянган лан хураахын оронд мянга таван зуун лан хураагаад илүү гарсан таван зуун ланг хувьдаа ашигласан”. 

	Энэ үгийг унших үед ардаас мөнгө татан цуглуулж байгаа үзэгдэнэ. 

	Нэг хүн :

	эхнэр хүний мөнгөн хавчиг өгч “Би нэг лан тушаах учиртай. Энэ хавчиг хоёр лан боллоо. Хагасыг буцааж өгөөч”.

	Бичээч : 

	“Наад хавчигт чинь мөнгө нь хэдий байна? Хир буртаг нь хэдий байна? Бас гууль зэс хольсон ч юм уу? Илүүг буцааж өгч чадахгүй” гээд цааш нь хийв.

	Бороохой :

	“Нэгэн зүйл. Захирагч хүний тушаалд оногдсон таван тахрын дээр, бас арав шахам хүмүүсийг авч ямар ч хөлсгүй зарцалж байна. Тэдгээр хөлсгүй зарцлагдаж байгаа хүмүүсийн заримын нэрсийг дурдваас: Дамдин, Намхай, Мөнхөө, Дэндэв, Өлзий, Үнэнбуян, Буянхутаг нар болно”. 

	Энэ үгийг уншиж байх үед уранхай хувцастай туранхай царайтай олон хүмүүс харагдана. 

	Бороохой :

	“Нэгэн зүйл...” 

	Гээд цааш нь уншиж байна. Гэвч бидэнд үг нь сайн дуулахгүй байна. Цугласан хүмүүс цөм зөвшөөрч зарим нь “Нээрэн тийм”, “Зөвөө зөв” гэж байна. Бороохой уншиж дуусав.

	Нэг хүн бүсэндээ хавчуулсан алчуураас мөнгөн аяга гаргахад нөгөө хүн “Тэр томдоно” гээд өөрийн бага үндсэн аягыг алчуураас гаргаж цаасан дээр тавиад хумсаар тойруулан мөр гаргана. Тэгээд оролцогсод бийрээр нэрээ бичиж эхлэв. Олон нэрийг дугуйлан бичиж дуусав. Долингор нэрээ зуралгүй мордоод явчхав.

	Бат :

	 “Үүнийг Нааяад үзүүлэхгүй, бэйс ноёныхоо гарт л атгуулчих хэрэгтэй”.

	Бороохой :

	“Тэнгэр эзэн минь, энэ Нааяагийн бузар булай явдлыг мэдвэл дор нь хөөгөөд дөнгө өмсгөх байх даа. Ноён минь өршөө!”. 

	 

	* * *

	 

	Ноён өргөөндөө морилж байна. Дөч гаруй настай, уруу царайтай ноён, алтан цомтой сархад ууж байна. Балсан хиа нахилзан бөхөлзөн нэг юм ярьж байна. Түүний хэлэх нь: 

	Балсан :

	“Та Нааяа захирагчийнд нэг орж үзээрэй! Тэнд нэг амьд чандмань эрдэнэ бий дээ. Ха ха ха. Үзсэн хүн дурлахгүй байх арга алга аа”.

	Ноён :

	(ус гүйлгэнэсэн улцан нүдээр Балсан хиаг ширтэж) “Нааяагийн охин хөөрхөн гэдэг нээрээ үнэн юм уу?”.

	Балсан :

	“Үнэн үнэн. Хөөрхнөөсөө гадна чадамгай гэдэг жигтэйхэн. Чухам эр хүний есөн эрдэм, эхнэр хүний таван эрдэм бүрэн төгсжээ”. 

	Ноён маасганаж байна.

	 

	* * *

	 

	Жасааны өргөөнд Нааяа захирагчийн чихэнд Балсан хиа юм шивнэн ярьж байна. Бүдэг сонстох нь “Би ноёнтонд, танай охиныг магтаж хэлээд... Ноён их тааламжтай... Байдаг шүү...”.

	Нааяа :

	“А, а уухай, уухай” гээд маасганаж байна.

	 

	* * *

	 

	Нааяа захирагч хар хүрэмтэй, улаан жинстэй, морь унаад Дулмааг дагуулаад ноёны өргөөг чиглэн явж байна. Намхан шавар хэрэмтэй хятад маягийн хэдэн байшин харагдана. Нааяа, охиноо дагуулаад улаан халзтай өргөөнд орлоо. Нааяа ноёны өмнө сөгдөж хадаг ембүү бариад хэлэх: “Тэнгэр эзэн ноёныхоо хишгийг хүртэж түшмэл нэр хүлээсээр арван жил боллоо. Энэ тухай талархлаа хүргэж хадаг ембүү, жороо морь нэжгээдийг өргөн дэвшүүлье” гээд хадаг ембүүгээ өргөнө. “Энэ миний охин, нэр Дулмаа, нас 18, ганц муу охиноо тэнгэр эзэндээ бараалхуулъя гэж өчүүхэн түшмэл би ирлээ”. Ноён Дулмааг их тааламжтай харж байна.

	 

	* * *

	 

	Бороохой, бэйс ноёнд өргөдлийг барив.

	Бороохой :

	“Эзэн ноён минь толилон соёрх! Албат бид нар үнсэнд хаясан шалз шиг зовж байна. Нааяа захирагч харц доордос биднийг их дарлаж зовоож байна”.

	Ноён :

	“Юу гэнэ ээ? Нааяа захирагч яалаа ийлээ гэнэ ээ? Аа, тэгээ юу? За би учрыг олъё!”. 

	Бороохойг гармагц ноён айлдана: 

	Ноён :

	“Муусайн боолууд чинь өнөөдөр төрийн түшмэлтэй заргалдаж байна, маргааш надтай ч заргалдаж мэднэ. Үүнийг Нааяа захирагчид аваачиж өг. Чанга шийтгэ гэж хэлээрэй!” гээд заргын бичгийг Балсан хиад өгнө. Балсан хиа “Жа” гээд бичгийг авч ухарна.

	 

	* * *

	 

	Тамгын газар Нааяа захирагч, арслан мэйрэн, хутаг залан, Сэнгэ тайж нар сууж байна. Үүдэнд бороохой ба заргалдсан хэсэг хүмүүс сөхрөн сууж байна. Тахар ядам банз шаахайг их давилуун байдалтай, сөгдсөн хүмүүсийн өмнө хаяж байна.

	Нааяа :

	“Харц доордос, эзэн ноёны ширээ рүү гар сарвайн халдаж байна. Банзад !” гэж загнаж байна.

	Арслан :

	“Эднийг учиргүй банздаад яах юм? Хэн хэндээ л буруу байна. Оолиндоо ч байна, гээндээ ч байна... Буруу нь”.

	Нааяа :

	“Юу?! Юу? Хэн нь ооль, хэн нь гээ болж байна?”

	Арслан :

	“Таны бүдүүн Луусангийн пүүсээс хувьдаа авсан юмаа ардаар төлүүлдэг чинь зөв гэж үү?”

	Нааяа :

	“Хошууны хэрэгцээ болоод ноёны хэрэгцээ байсан юм. Цөм ноёны зарлиг зөвшөөрөлтэй хийсэн юм. Тамгын түшмэл нэрийг хүлээж байгаад энэ муусайн хулгайч нарын талд орчхоод байдаг чинь юу болж байна даа?” 

	гээд бусад түшмэдээс дэмжлэг авах гэж харна. Зарим нь зөвшөөрч байна. Зарим нь гайхаж байна.

	Арслан :

	“Би бэйс ноёнд айлтгана. Тантай хамт би энэ ардын махыг зулгааж чадахгүй. Эд чинь хулгайч нар биш, үнэн шударга албат харьяат нар чинь байна” 

	гээд ханцуй сэгсрэн гарч одов. Нааяа байцаах, зодох ажлаа үргэлжлүүлж байна. Дорж гэдэг залууг банздаж байна. 

	Нааяа :

	“Худаг дээр чи олны дунд юу гэж хэлснээ хэлчих хөө!”

	Дорж :

	“Би Нааяа захирагч тамын ёроол сахиг гэж хэлсэн үнээн! Энэ насандаа та бидний махыг зулгааж байна. Хойд насанд чинь таны махыг эрлэг зулгаах болно”.

	Нааяа :

	(улайран) - “Банзад банзад” гэж хашхирна. 

	Доржийн хөлийг санжуулаад ухаан алдуулж чирч зайлуулав.

	Нааяа заргын бичгийг ууртайгаар үзэж, дугуйлан зурсан нэрсийг дахин уншив. 

	Нааяа :

	“За хөө, хэнийг авчраагүй байна? Энэ Бат гэж хэн бэ? Манай тахар байсан уу? Хүүхдийн толгой эргүүлдэг золигийг одоо бариад ир!”

	Нэг зарлага - “Жа” гээд гарав.

	 

	* * *

	 

	Үдэш Арьяа бат хоёр гэртээ суугаад ярьж байна. Гадна морины төвөргөөн сонстоно. Нохой хуцна. Үүд сөхөөд Дулмаа орж ирэв. Арьяа бат хоёул гайхаж угтан суулгана.

	Дулмаагийн царай их сандарсан байдалтай байна. 

	Дулмаа :

	“Заргалдсан улсыг барьж аваад банздаж байна гэнэ. Чамайг өнөөдрийн дотор барь гэж аав тушаасныг ядам тахар бойдаа гуайд хэлж байхыг би сонслоо”.

	Арьяа :

	“Хүү минь одоо яах билээ?”

	Бат :

	“Өнөө шөнөдөө оргож зайлъя”.

	Дулмаа :

	“Шөнийг хүлээж болохгүй. Одоохон яв”

	Бат :

	“За эжий минь, муу богцыг минь аваад аль. Өвлийн минь дээл хаа байна?”.

	Бат оргохыг бэлтгэнэ.

	Дулмаа :

	 “Би чамтай хамт явна”.

	Бат :

	 “Бид хоёр ямар ах дүү дээрээ очно гэх биш. Хүний газар зүдэрч явах болно шүү дээ. Чи түшмэл хүний танхи үр. Тэгээд ядуу муу зарцаа дагаад оргоно гэж байх. Дулмаа минь сайн бодсон биз дээ? Одоохондоо горьгүй байгаа”.

	Дулмаа :

	“Би боддогоо бүр бодсон. Ноён гэж нэг улцайсан чөтгөр шиг юмны бага эхнэр болгоод чи намайг хаях санаа байна уу? Тэгвэл би ганцаараа оргоно” гээд уйлав.

	Бат Дулмааг аргадна.

	Бат :

	 “Удахгүй хоёулаа уулзана. Би хэд хоног төгөл дэрсэнд отгон чавганцынд байна. Тэгж Долингорт хэлээрэй”.

	Дулмаа :

	 “Би ямар ч гэсэн явна даа”.

	 

	* * *

	 

	Үдэш орой Дулмаа өргөн замаар морьтой явж байна. Нэг гүвээн дээр гараад эргэж харав. Арав хориод морьтой хүмүүс тоос манарган давхиж яваа харагдана. Дулмаа морио гуядан зугтаав.

	Морьтой хүмүүс Дулмааг хөөж гүйцэх шахаж явна. Тэдний дотор ядам, бойдаа нар харагдана. Нэг хархүү Дулмааг уургалан татав. Хойно яваа хүмүүсийн зарим нь “Тат, тат” гэнэ.

	Дулмааг мориноос ховх татан унагаав. Хөөсөн хүмүүс Дулмаа дээр бөөгнөрч байна. Дулмаагийн баруун хөлийг булгалжээ.

	Дулмаа :

	“Хөлд минь битгий хүр. Ёо, ёо” гэж эмзэглэнэ.

	Ядам : 

	“Нааяа гуай загнана. Одоо яадаг билээ?”

	Бойдаа, уургалсан хархүүг зэмлэж уургыг хугалан хаяж байна.

	Тэд нар уургаар дамнуур хийж Дулмааг дамнан явав.

	 

	* * *

	 

	Ганганы мухарт батын морь гадаснаас уяатай байна. Отгон эмгэн, тэргэн дээрх чингэлгийн цоожийг түлхэж онгойлгоод боорцог дотор нь хийв. Бат угтан аваад идэж байна.

	Бат :

	 “Одоо хоёр хонолоо. Чимээ байхгүй”.

	Эмгэн :

	 “Нэг морьтой хүн айсуй”.

	Бат, чингэлгийн ангархайгаар дотроос тэр хүнийг харахыг оролдоно. Долингор хүрч ирэв.

	Долингор :

	(чингэлгийг өнгийж) “Чи чинь энд морилж байгаа юм уу? Дулмаа сайн байна. Зугтааж яваад хөлөө жаахан гэмтээсэн байх. Чамайг бушуухан яв. Богдын хүрээ ор гэж байна. Хойноос чинь заавал очно гэж байна”.

	Бат :

	“Хүрээний дэргэдэх Налайхын өртөөнд манайхны Баатарынх бий. Тэндээс сурагла гэж хэлээрэй”.

	Долингор :

	(өврөөс боодолтой юм гаргаж батад өгөв). “Дулмаа өгсөн юм”.

	Бат задалж үзэхэд олон гоёмсог татуур хавчиг зэрэг гарна.

	Бат гайхаж Долингорыг харав.

	Долингор :

	“Дулмааг ноёны хатан болгох гэж хийлгэсэн гоёл нь гэнэ билээ. Чамайг замдаа зарж хэрэглэ гэсэн юм”. 

	Бат :

	мөнгөн шанаавчийг харж “Хөөрхий Дулмаа минь” гэнэ.

	 

	* * *

	 

	Дулмаа өвчтэй хэвтэж байна. Нэг оточ лам үзээд эм боож “Энэ эмийг өдөр бүр таван тун ууж бай” гэнэ. Дулмаа эмийн хэдэн тунг дэрнийхээ хөндий рүү нууцаар асгаад цаасыг хоолой руугаа цацаж ус балгаж байна.

	Ловон лам ирээд хэдэн ламтай хамт нүүртээ хар тор зүүгээд хонх, дамар, хэнгэрэг, цан нижигнүүлж “Донваа ниддүү жүр. Донбийн анлай бамлай...” гэж уншиж байна.

	Дулмаагийн дээл гутлыг ловонд өргөж байна. 

	Нааяа :

	бойдаад хандаж хэлэх нь: “Дулмааг отчид үзүүлж эм уулгав. Тус болсонгүй. Бариачид үзүүлж бариулав. Тус болсонгүй. Ловон ламыг залж гүрэм хийлгэв. Тус болсонгүй. Дулмаа маань үүрд хазгар боллоо. Хазгар юмыг ноён авахгүй дээ. Чиний гай...” гээд нүүр рүү нь чичилнэ.

	Ноён :

	Балсан хиад хандаж: “Тэр доголон хүүхэн над хэрэггүй. Харин сүй бэлгээ буцааж авна гэж Намсрай захирагчид хэлээрэй. За яваад ир” гэв.

	Дулмаа таягтай хазганан гэрийн зүг явж байна. 

	Нааяа :  

	гэрээс гарч ирээд Дулмаагийн толгойг илж “Ээ охин минь! Ээ охин минь! Ингэж нэрээ гутааж, ясаа хугалах гэж! Ноён чамайг авахгүй голжээ. Чи гологджээ! Гологдсон хүүхэн гэрийн буг болдог юм даа!”

	Дулмаа :

	“Би гэрийн чинь буг болохгүй. Харин хээрийн буг болж мэднэ”.

	Нааяа эвгүй үг хэлсэндээ гэмшиж “Заяа, заяа” гээд гараас нь бариад, духыг нь үнсэнэ.

	Дулмаа :

	“Би хэнд ч хэрэггүй болжээ. Аав минь намайг ариун оронд мөргүүлж өгөөч!”.

	Нааяа :

	(хөмсгөө зангидаж) “Богдын хүрээнд чамайг яасан ч явуулахгүй. Ондоо тийшээ явбал яв”.

	Дулмаа :

	 “Утайд мөргөөд ирье”.

	Нааяа :

	“Утайд уу? Бурхны орон...”.

	 

	* * *

	 

	Хэдэн тэмээн тэрэг овооны дэргэд зогсож байна. Нэг хижээл насны эхнэр, нэг өвгөн лам зогсож байна. Тэд нар овоог эргэж чулуу нэмэрлэнэ. Дулмааг хоёр хүн түшиж буулгав. Дулмаа нутгийн зүг харахад уудам тал говь цэнхэрлэн байна. “Унасан газар, угаасан ус минь. Энэ сайхан нутагт бид яагаад зовж байдаг юм?” гэж бодно. Тэгээд суга таягаа чулуун овоон дээр тавилаа. Гутлаа тайлж хөлөөс даавуу хүлгүүдийг огтлон хаяж байна.

	Эхнэр :

	“Оройн хоног дээр тавтай сууж хөлөө засахгүй юу? Одоо явъя

	Дулмаа :

	“Жаахан байз” 

	гээд бүх хүлэг даавууг цэвэрлэж дуусав. Босоод нэг дэвхрээд овоог тойрон гүйж байна. Баруун хөл, зүүн хөлөө сунгаж тоглоно.

	Дулмаа баярлан инээж хамт яваа хүмүүсийг тэвэрнэ. Тэд нь их гайхаж нүдээ арчин харж байна. 

	Өвгөн : 

	“Хөл чинь зүгээр болчхов уу?”

	Дулмаа :

	 “Зүгээр болчихлоо. Ер нь зүгээр байсан юм чинь. Уг нь булгараа ч үгүй, хугараа ч үгүй хөл шүү”. 

	Бүгдээрээ баярлалдана. 

	Лам : 

	“Мөн ачтай овоо еэ”.

	Өвгөн : 

	“Хийморь цог заль бадартугай! Хурай хурай! Дулмаа минь жаргах болтугай! Хурай, хурай”. 

	Бүгдээр “Хурай хурай” гэж хашхиралдана. 

	Дулмаа :

	 “За одоо хүрээнд очиж богдод мөргөнө дөө”.

	Өвгөн : 

	“Утайд очихгүй гэж үү? “

	Дулмаа :

	 “Утайд сүүлд очно”.

	 

	* * *

	Болдын хот айл харагдана. Урьдынхаас илүү тохилог болжээ. Гаднах тэрэг нь олон болжээ. Хоёр мухлаг, арав гаруй ачаатай тэрэг, чингэлэг, шанш тэрэг зэрэг харагдана. Болдын гэрийн дэргэд багавтар хоёр цагаан гэр байна. Нэг нь цоожтой, юм хураасан гэр бололтой. Нөгөө нь шүтээний гэр бөгөөд хүндэт зочдыг буулгадаг ажээ. Хот айлын зүүн хойд биеэр хар бор гэрүүд олширчээ. Овоолготой аргалаас арваад настай Цэрэн арагтай аргал арай гэж үүрээд Болдын гэр лүү явж байна. Болдын арав гаруй настай хүү Магсар аргийг дээсээр оосорлон татаж Цэрэнг унагав. Аргал асгарна. Цэрэн уйлж асгарсан аргалыг цуглуулж байхад Магсар холоос жижиг чулуугаар чулуудаж байна. 

	Бэлчээрлэсэн хонийг Дамдин цуглуулж хотонд оруулж байна.

	Дикторын үг :

	 “Арван жил өнгөрлөө. Монголд автономит амьдрал их өөрчлөгдсөн юмгүй, хэвээр үргэлжилсээр байна”.

	 

	* * *

	 

	Болдын гэрийн дотоод байдал харагдана. Баруун хойно олбог дээр бодь өвгөн том судар дэлгээд монголоор уншиж, уншсанаа тайлбарлаж байна. Болд, Дэжид, Долингор, Арьяа нар чагнан сууж байна. 

	Бодь :

	 “Амьтанд юу ч өгдөггүй өнөөх харамч эхнэр чинь үхээд бирдэд төрж гэнэ. Тэр бирд нь гэрийн чинээ гэдэстэй, дэрс шиг гар хөлтэй хялгас шиг хоолойтой юм гэнэ. Ганц дусал усыг хонон өнжин байж арай гэж залгилдаг гэнэ. Тэгээд далай дээр батгана суухад далайг уучих нь гэж харамладаг юм байжээ. Урьдын буянаар олсон хөрөнгө юмаа ядуу зүдүү улстай хувааж идэхгүй, зарц нараа өлсгөж байсны нүглээр тийм амьтан болж төржээ”.

	Арьяа :

	 “Ай даа. Харамч хүн ч бирдэд төрнө дөө”.

	Дэжид :

	(уурласан боловч уурласнаа мэдэгдэхгүйг хичээж) “За хонь ирэх шиг боллоо. Гарцгаая”. 

	Гадна хонь майлах ба Дамдины дуу сонсогдлоо. Болд, Дэжид, Долингор, бодь нар цөм гарлаа. Хонин дотроос хэдэн арваадыг барьж холбов. Дэжид хамгийн тарган хонийг холбооноос мултлан тавьж туранхай хонийг бариулж байна.

	Болд :

	“Тамгын жасааныхан хонийг чинь голмоор бол аргалж байгаад авхуулж үзээрэй”.

	Долингор :

	 “За” 

	гээд “Би чинь яаж аргалдаг билээ дээ? “ гэж бодно

	* * *

	 

	Дэрстэй хоолойгоор хэсэг хонь туусан нэг хүн явж байна. Энэ бол Долингор ажээ. Түүнтэй арслан мэйрэн дайралдав.

	Долингор :

	 “Амар байна уу? Мэйрэн гуай?”.

	Арслан :

	“Мэнд ээ, амархан сайн байна уу? Хаа хүрэх нь вэ?”.

	Долингор :

	 “Тамгын жасаанд зоогийн хонь хүргэж явна”.

	Арслан :

	“Хүүгээ Данигайд аваачиж өгөх нь үү? Яамай даа”.

	Долингор :

	нэг үе дуугүй байснаа “За даа, ам алдвал барьж болдоггүй гэгчээр ловонд шавь болгож өгөхөөр хэлчихсэн юм даа”.

	Арслан :

	(гашуудсан байдалтайгаар) “Ээ тоогүй дээ, Долингор минь Данигайд өгсөн бол ядаж а-гийн долоон үсэг таних юм сан даа”.

	Долингор :

	“Уул нь тийм л байжээ...” гээд ардаа яваа Борхүүг харна. 

	Борхүү эцгийнхээ нурууг түшээд үүрэглэж явна.

	 

	* * *

	 

	Сүм хийд харагдана. Сүмийн ойр Долингор хонио орхиод ловон ламынд очив.

	Долингор :

	“Ламтан болгоож хайрла. Ядуу над хүү бүсгүй хоёр үр төрсөн юм. Энэ хүүгээ таны шавь болгож ном эрдэм сургая гэж бодсон юм”.

	Ловон :

	“Тэр зөв өө” гэж толгой дохино. 

	Долингор хадаг зул барьж Борхүүг ламын шавь болгов. Ловон номоор адис тавиад “их ном сурч сайн лам бол” гэж ерөөв.

	Долингор :

	 “За, би явъя даа” 

	гээд ухран гарахад Борхүү аавынхаа хойноос гаслантайгаар харсаар хоцров.

	 

	* * *

	 

	Тамгын жасаа харагдана. Хятад маягийн хэдэн жангийн байшин асартай хаалга, чулуун хана цаана нь үзэгдэнэ. Энэ бол бэйс ноёны өргөө юм. Тамгын газарт данс бичиг агуулах хятад маягийн байшин нэг хоёр байна. Намхан шавар хэрмийн дотор улаан халзтай багавтар гэр, том бор гэр, том цагаан гэр зэрэг байна. Өөр нэг хашаанд сургуулийн хоёр гэр байна. Жасаанаас нэлээд зайтай газар шорон харагдана. Жасааны хэрмийн гадна цэрэв уяа, шон, өндөр модонд өлгөсөн сэрээтэй, хялгасан цацагтай туг хиур зэрэг байна.

	 

	* * *

	Улаан авдар дээр олон ном бичиг байна. Хэдэн ном бичиг ил харагдах үүнд “Анхан сурах хөвүүдийн оюуны амыг нээх тодорхой толь оршвой”, “Монголын нэгэн зуун хорин гурван үсэг оршвой”, “Оюун түлхүүр оршвой”, “Цагийн жамыг тодруулагч цаасан шувуу хэмээх сургаал оршвой” гэх зэргийн номууд байна. Данигай арваад хүүхдийг зэрэгцүүлэн суулгаад ном зааж байтал Долингор гаднаас орж ирэв.

	Долингор :

	 “Амар мэнд байна уу Данигай гуай?”

	Данигай :

	(Долингорыг дотноор угтан) “Сайн. За сайн л байна уу? Суу. Манай сургуулийг үз... Монгол улсын засгийн газрын тушаалаар тус сургуулийн тэнхимийг нээсэн юм” гээд хүүхдийн зүг “Та нар сайн сурах хэрэгтэй. Монгол улсад эрдэмтэй хүн хэрэгтэй”.

	Хүүхдүүд : 

	“Жа” гэнэ.

	Данигай :

	“Чи хүүгээ энд өгвөл зүгээр юм биш үү?”

	Долингор :

	 “Ловон ламд өнөөдөрхөн шавь болгож өгчхөөд ирлээ. Уг нь энд л өгдөг байж”.

	Данигай :

	“Ээ тоогүй. Ловон лам хоол ундаа хийлгэх гэж байгаа юм. Тэгээд өнөөх уншлага урилгаа заана биз. Монголчууд шүдээ элтэл маани уншаад духаа элтэл мөргөл хийгээд юу олж авсан юм? Хамаг амьтнаас хоцорлоо. Харанхуй, бүдүүлэг, өвчин зовлон, үхэл гамшиг...” 

	Данигай уйлах шахна.

	Долингор :

	“Би бурууджээ” гээд санаа алдана. 

	Гэтэл хаалга дуугарч Ядам гүйн орж ирэв. 

	Ядам :

	Долингорт хэлэх нь: “Чамайг хонио үзүүл гэж байна”. Данигайд хандаж “Таныг наая, тамгын жасааны галчийн ажлыг хавсран хийж бай гэж байна. Галч Ванчиг өвджээ. Хүүхдээрээ аргал түлш бэлтгүүл. Сонгино мангир түүлгэ гэлээ. Одоо таныг нэг хонь алаад махыг нь чана гэж байна”.

	Данигай, хүүхдүүд, бие биеэ харалцан гансарсан байдал гаргана.

	Данигай :

	“За бид Нааяагийн тогооч болжээ” гээд хүүхдийн хамт бичгээ боож байна.

	 

	* * *

	 

	Нааяа нэг бичээчтэй гарч ирээд Долингорын тууж ирсэн хонийг үзэв.

	Нааяа :

	ярвалдаад хонины ууцыг дарлаж “Энэ чинь хязаалан юм уу, төлөг юм уу? Яасан яндан юм?” гээд голж байна. Толгойгоо сэгсэрч байна. “Туугаад буц” гэж байна. 

	Долингор гайхаш тасран морь руугаа гүйж очтол тэнд цав цагаан чулуу дайралдав. Түүнийг Долингор мөнгө юм уу гэж шүүрэн авав. Чулууг барилж үзнэ. Өврөөсөө хадгийн боолт цаас гаргаж тэр чулууг бооно. Тэгээд хонины дэргэд хүрэлцэн очиж, 

	Долингор :

	“Нааяа та энэ хонийг үзээч. Бие нь бага ч гэсэн хүч нь сайн” гэв. 

	Нааяа хонины ууцыг дарж үзэв. Энэ үед Долингор боолтой чулуугаа Нааяад атгуулав. Нааяагийн царай баяртай болов.

	Нааяа :

	“Эрээн хошуу чинь хэр хол билээ?”

	Долингор :

	 “Холоос хол” (гар нь чичирнэ). 

	Бичээч : 

	“Мөн л нэлээн зайтай шүү”.

	Нааяа :

	“За тэгвэл орхиод яв. Жаахан таргалуулж байгаад идчихнэ биз” гэв.

	Долингор, Нааяад талархаад хөлсөө арчаад хурдан мордоод давхив. Нааяа жасаанд ганцаар ороод өнөөх боодлыг задлав. Чулууг үзээд их уурлаж царай нь хувирч бие нь чичирч байна. Бичээч орж ирэв. 

	Данигай, нэг тарган ууцыг чанаж таваг дээр тавиад орж ирэв. Нэг хүүхэд дагажээ. Ууцыг Нааяагийн өмнө тавив. 

	Нааяа ууртай өрвөлзөн байгаад ууцыг нэг огтолтол улаан шүүс гарав. 

	Нааяа :

	Улам уурлаад “Түүхий махыг чинь чононоос өөр ямар амьтан иддэг юм билээ! Чи над яагаад түүхий мах өгч байна?” гээд бархирав. “Чи баашилж байна уу? Адгийн муу цагаачин! Арслан та хоёр юу гэж хуйвалдаж байна? Ноёны толгойг эргүүлээд, хэдэн хүүхдийн толгойг эргүүлээд”. Сургууль мургууль гэдэг юмыг чинь одоо тараана. Хүн эрдмийг сургуулиар сурдаг юм биш, хичээлээр сурдаг юм...” гээд олон юм чалчин загнаж байна. 

	Данигай :

	“Ууцыг дахин чанаж баръя” гээд аваад гарлаа.

	 

	* * *

	Долингор, Болдынд сууж байна. Болд, Дэжид, Арьяа, Мядаг нар цуглажээ. Тэд инээлдэж байна.

	Долингор :

	 “Авахгүй гээд голохоор нь цагаан чулуу цаасанд боогоод атгуулчихсан...”. 

	Болд, Дэжид нар - “А,а, ха, ха” гээд их бахдан инээж байна. Болд, инээдмийн завсраар “Дийлддэггүй Нааяаг чинь бид нэг дийллээ”.

	Арьяа :

	 “Долингор чи үргэлж занах хэцүү дайсантай болжээ. Тэрүүнээс чамайг хамгаалж авах сайн нөхөр чинь хэн байгаа юм?”. 

	 

	* * *

	Нааяа жасааны өргөөнд нэг бичээчид хэлж өгөөд улаан шугамтай цаасан дээр юм бичүүлж байна. 

	Нааяа : 

	ууртайгаар хэлж байгаа нь: “Тамгын түшмэдийн бичиг. Зүүн гол отгийн дарга Алтангэрэл дор тушаав. Тушаах учир: танай отгийн ард Долингор нийслэл хүрээнээ очиж Хужирбуланд цэргийн албан хаахаар томилогдсон тул, түүний биеийг гурван хоногийн дотор хөөн мордуулаад манай газар мэдэгдсүгэй. Өртөө улаа хэрэглэх бичгийг хамт хүргүүлэв. Үүний тул тушаав”. 

	 

	* * *

	 

	Дэлгэцээр дүүрэн улаан шугамтай бичиг үзэгдлээ. Түүний цаана Долингор, Мядаг нарын ухилан ярилцаж байгаа нүүрүүд бүрэлзэнэ. Долингор, Мядаг нар Болдын өмнө бөхөлзөн гуйж байна.

	Болд :

	“Дээд газрын тушаалыг чинь дагахаас өөр давдаг арга алгаа!” гэнэ. 

	Долингорын гасалсан царай харагдана. “Туулай арслан шиг явбал түргэн үхнэ гэдгийг би мартчихлаа” гэж бодно. Бүрэлзсэн зураг тодорно.

	Болд :

	(гэртээ Дэжидэд хэлж байна) “Дамдиныг адуучин болгоё. Мядаг Цэрэн хоёроор хонь хариулгая”.

	Дэжид :

	 “Өө тэгье. Ердөө зовох юм алга!”.

	 

	* * *

	 

	Долингор аяны богцыг эмээл дээрээ тавиад морио хөтлөн Мядаг Цэрэн нарын зүг ирнэ. 

	Долингор :

	 “За, Мядаг минь, цэргийн алба хугацаагүй юм гэнэлээ”.

	Мядаг :

	“Еэ бурхан минь бид яана даа”.

	Долингор :

	 “Хоёулаа бие биеэ үргэлж сураглаж байна шүү” гээд Цэрэнг тэврэн авч: “Миний гологдсон хүүхэн” гэж таална.

	* * *

	 

	Задгай тулганд утаатай гал ноцож, тогоонд юм буцалж байна. Арав гаруй цэрэг байна. Нэг цэрэг дуулж байна. 

	Хуучин цэргийн дуу :

	Зоос л мөнгөтэй баячууд

	Зоосоо тоолоод үлдсэн юм.

	Зоос л мөнгөгүй ядуучууд

	Зовлонгоо тоолоод мордсон юм.

	 

	Дайсан дарахаар мордоход 

	Дайчин цэргүүд үнэтэй юм.

	Дайснаа дараад ирэхэд

	Даарьтай морины ч үнэгүй юм.

	 

	Гэзэг үс минь сэгсхийхээр

	Гэргий хүүхэд минь санагдах юм

	Гэдэс дотор минь өлсөхөөр

	Гэр орон минь санагдах юм.

	 

	Нэг цэрэг ёолон хэвтэж байна. Нэг цэрэг гутлаа оёж байна. Нэг цэрэг мөнгөний дарх хийж байна. Нэг цэрэг нэг багахан судар дэлгээд уншиж байна. Хоёр цэрэг шог үг яриад инээлдэж гансаа цэвэрлэж байна. Долингор бат хоёр юм ярьж байна. Нэг цэрэг, хавтгай банзан дээр тогоотой хоолыг гаргаж эхлэв. Ямааны 5-6 толгой байна. Том эврийг хугалаад, бага эврийг хэвээр орхижээ.

	Тогооч цэрэг :

	“Хоолоо идэцгээ. Хоёр хүний дунд нэг ямааны толгой. Хүн бүрд нэг аяга шөл ногдоно”. 

	Долингор, эмээлээ дэрлээд, тохмоо дэвсээд хэвтэж байснаа босож ирээд нэг толгой эргүүлж үзээд

	Долингор :

	“Шөлийг нь уухаас биш, идэх ч юм алга даа” гэв. 

	Цэргүүд, толгойг мөлжиж шөлийг ууж байна. 

	Долингор :

	 “Маргааш сайн өдөр, хүрээ орж ажил хийцгээе. Хоол олж идэх арга бодъё”.

	Цэргүүд :

	“Тэгье. Өглөө эртхэн босоод явцгаая”.

	Нэг цэрэг :

	“Хүний адаг цэрэг, малын адаг ямаа, хоолны адаг ямааны толгой юм даа” гээд ямааны толгойг мөлжинө.

	 

	* * *

	Тарган, туранхай, өндөр балтгар дөрвөн ноён, нийслэл хүрээний дэргэдэх Хужирбуланд ирээд цэргийн боловсролыг шалган үзэж байна. Захирал Дуурсах, Түмэн, сургагч орос нар цэргийг удирдан бай буудуулж, хөл гарын сургууль хийлгэж, морин дээр годройтуулж үзүүлнэ. Цэргүүд ялангуяа морин цэргийн сургуулийг их сайн хийж байна. Цэргийн ихэнх нь хөх даалимбан дээлтэй байна. Тэн хагас нь ногоон даавуу алчууртай, нөгөө хагас нь хөх даавуу алчууртай байна. Винтов, бирдаан буу барьж сэлэм зүүжээ. Ишдээ сэрээтэй, соёмбо үсэгтэй, гурван хэлтэй туг өндөр шугам модны үзүүрт хийсэж байна. Цэргийн суух байшингууд, дарга нарын суух байшин, зэвсгийн агуулах, цэргийн сургуулилах байшин зэрэг үзэгдэнэ.

	Дарга нарын дотор Бат, цэргийн дотор Долингор үзэгдэж байна. Түмэн Батыг дуудаж пулемёт бууны тухай ноёдод тайлбарлуулав. 

	Бат :

	 “Энэ бол максим пулемёт, дайсныг шүршиж буудахад сайн. Нэг минутад таван зуун сум буудаж болно” гээд замгийг хөдөлгөв. 

	Балтгар ноён цочиж бууны замгаас зайлан амны өмнө зогсов. Бат замгийг тачигнуулан цэнэглэхийг үзүүлнэ. 

	Балтгар Ноён :

	“Таван зуун сум зүг зүг тийшээ гардаг юм уу? Нэг зүг гардаг юм уу?” гээд замаг руу заав.

	Бат :

	 “Хааш нь чиглүүлбэл тийшээ сум яг гарна” гэхэд ноён гайхна. 

	Балтгар Ноён :

	“Нэгмөсөн үү?”.

	Бат :

	 “Үгүй, цуваад...” гэхэд улам гайхна. 

	Балтгар ноён шилээ маажин, эрүүгээ яйжийлгана.

	Тарган Ноён :

	“Манай Ван-е хуучны цэргийн эрдэмд бол эртний мэргэн Жи Гулянаас ч илүү хүн. Харин шинэ цэргийн буу зэвсгийг их сайн мэдэхгүй байж магадгүй. Энэ бол гар пулемёт. Бирдааны сум яг л...”

	Өндөр Ноён :

	“За явъя. Мэдэхгүй бол дуугүй байх сайхан”.

	Туранхай Ноён :

	“За явцгаая”. Балтгар ноёныг татна.

	Өндөр Ноён :

	“За та нар цэргийн эрдмийг сайн сурцгаа. Гадаадын байдал их түшүүртэй байна. Сайн цэрэг, хурц зэвсэг ард түмний аврал болно. Хатуужил сурлага хоёр чухал хэрэгтэй”.

	Бат :

	 “Бид сайн цэрэг болохыг чармайж байна. Ганцхан хоол муутай байна”.

	Түмэн :

	“Ноёд та бүхэн, хоолны газрыг болгоож үз”. 

	Дуурсах :

	“Хоолны газарт үзмээр юу ч байхгүй”.

	Тарган ноён ярвайж бусдыгаа харна.

	Өндөр Ноён :

	“Аа үзье. Хоолны тухай үг хэл гараад байдаг юм”.

	Туранхай Ноён :

	“Аа үзье”.

	Ноёд навтгархан хуучин байшинд оров. Урт вандангийн үзүүр дээр том хувинтай бантан байна. Ширээн дээгүүр төмөр аяганууд байна. 

	Түмэн :

	(бантанг халбагаар утган гожгонуулж ноёдод үзүүлээд) “Мах тосны нүнжиг ч байхгүй шүү” гэв. Тэгээд тогоочид хандаж “Та өнөөдрийн ирсэн махыг үзүүл “ гэв. 

	Тогооч хатаж шинэсэн, ялзарсан хар махыг үзүүлэв.

	Түмэн :

	“Хэд хоног мах өгөхгүй байгаад өнөөдөр өгч байгаа нь энэ” гээд өтийг унагана.

	Ноён амаа таглан ухарна.

	Дуурсах :

	“Сэрүүн газар байлгахгүй бол ямар ч мах ялзарна”.

	Тогооч :

	“Бойнзон, одоо сая авчирсан юм. Бойнзон гуай одоо гадаа байгаа”.

	Өндөр Ноён :

	“Нээрээ ч идэх аргагүй юм байна. Бойнзонгоос, өөр хүнээс мах авахад яадаг юм?”.

	Түмэн :

	“Махны бүх мөнгийг бойнзонд өгчихсөн байх юм”.

	Өндөр Ноён :

	“Цаашдаа сайн мах өгч байхыг бид тушаая”. 

	Нэлээд цэрэг дарга нар цуглажээ. Зарим нь - “Баатар ноён” гэж өндөр ноёныг заана.

	Цэргүүд шуугилдана :

	“Бойнзонгоос сайн мах олж иднэ гэдэг хол. Бид өлсөж байна. Хүрээ хороогоор золбин нохой шиг хоол шиншилж явдаг боллоо” гэлцэнэ.

	Дуурсах :

	“За дуугүй байцгаа. Тарцгаа. Сахилга журмаа мартаад...”

	Өндөр ноён :

	Дуурсахад хандаж - “Хоолыг заавал сайжруул” гэв.

	Туранхай Ноён :

	“Заавал сайжруул”. 

	Ноёд мориндоо мордоод явчхав.

	Захирлууд бас явчхав. Цугларсан цэрэг дарга нар зогсож ярилцсаар байна. Бат, Долингор нар лам хар нь үл мэдэгдэх хувцастай нэг хүнийг чирч авчирлаа. Тогооч ялзарсан махыг авчирч тэр хүнд үзүүлнэ.

	Бат :

	 “Бойнзон гуай та энэ махаа идээд үз” гээд түүний аманд хүргэв. 

	Бойнзон зугтаах гэвч Долингор түүнийг бариад байна. 

	Нэг дарга :

	“Албаны мөнгийг аваад та яагаад сайн мах өгдөггүй юм бэ?”. 

	Зарим цэрэг ханцуй хормойноос нь чангааж зодохыг завдана. Бойнзон их сандарч байна.

	Бойнзон :

	“Цэргүүд минь өршөө. Албаны мөнгийг авсан нэр нь над, нэтэр нь ондоо хүнд байгаа юм”. 

	Цэргүүд :

	“Битгий залил. Мөнгийг нь аваагүй гэх нь үү?”.

	Бойнзон :

	“Аваагүй шахуу юм”.

	Цэргүүд :

	“Хэн авсан юм бэ? Хэл хэл!”

	Бойнзон :

	“Бид гурвуулаа мөнгийг нь аваад элбэж мах оруулж байгаа юм. Нэг маань саяхан бага эхнэр авч гэрлэсэн ч юм. Мөнгөгүй болжээ. Би оногдсон махаа өгч дууссан юм”.

	Цэргүүд :

	“Хэн бэ, тэр гэрлэдэг чинь? Хэл хэл?” гээд угзачна.

	Бойнзон :

	“Ван - е...” 

	Бүгдээр Дуурсах захирлын байшин өөд харлаа. Дуурсах захирал, эхнэртэйгээ хоёул ижил хоёр жороо морьтой, ижил торгон дээлтэй мордоод жороолуулан явах харагдав.

	Нэг цэрэг : 

	“Наймаа хот орж наргих нь ээ!”

	Бат :

	 “Энэ муу махыг шатаая”. 

	Муу махыг газар хаяад керосин асгаад шатааж байна.

	 

	* * *

	 

	Бат Долингор хоёр хөрөө бариад явж байна. Бат нэг жаахан боодолтой юм барьжээ. Тэр хоёр явсаар хуучин хүрээний зах дээр ирэв. Дамын наймаачин хоёр гурван хүн угтаж ирээд - “За зарах юм юу байна?” Гээд нэг нь хөрөөг үзнэ. “Хөрөөгөө яаж өгнө?” гэхэд - “Хөрөө зарахгүй” гэв. Бат боодолтой юмаа задлахад урьд Дулмаагийн өгсөн хавчиг татуур зэрэг эхнэр хүний толгойн чимэг гарна.

	Нэг хүн : 

	“За яаж өгнө?”

	Бат :

	 “Хоёрыг нэг хонины махнаас өгнө”.

	Нэг хүн : 

	“Дөрвийг нь нэг хонины махаар авъя, за наймаа таарлаа” гээд дөрвөн хавчгийг өвөртлөхийг завдана.

	Бат :

	“Үгүй, үгүй. Зарах эсэхээ ч бас шийдээгүй байна” гээд хавчгийг арай гэж буцааж авлаа.

	Нэг хүн : 

	“Зарахгүй юм бол яах гэж авч яваа юм?”

	Нөгөө хүн :

	“Хөдөөгийн юу ч мэдэхгүй юмнууд” гэнэ.

	Долингор :

	“За явъя, явъя”. 

	Хоёулаа арай гэж тэдний гараас мултарч явав. Цааш явахад нэг дулдуйчин дайралдаж мөнгө бадарлана. Түүний унших нь: “Бурхан донба шагжтүвийн гэгээн бээр, төгс цагаан морин жилийн намрын сүүл сарын 22-ны өдөр тэнгэрийн орноос бууж ирээд...” Долингор түүнд юм өгөх гэж өврөө уудалсан боловч юу ч олсонгүй. Цаашаа явахад нэг хуурч дайралдана. Тэр хуурч малгайгаа өмнөө тавиад хуурдан дуулж байна:

	 

	Алтан сүмбэр овоотой

	Арц зандан ойтой

	Рашаан булгийн устай

	Араатан гөрөөс элбэгтэй 

	Арван найман амтай

	Ам болгон цагдаатай

	Амьтан бүхэн жаргалтай

	Богд хаан уул гэнэ.

	Бодитой Дүнжингарав гэнэ.

	Хаан Дүнжингарав гэнэ.

	Хадтай Дүнжингарав гэнэ.

	 

	Сонссон хүмүүс мөнгө юм хуурчийн малгайд хийж байна. Бат түүнд өгөх юм өврөөс эрээд олсонгүй. Түүнээс цааш явахад хуучин дээл хувцас, аяга шанага, эмээл хазаар, өрөм ааруул, мах хоол зэрэг элдэв юм худалдаж байгаа хүмүүс дайралдана. Нэг хүүхэн хавчаар, сүйх, шивэргэл, бэл, тамхины сав зэргийг дэлгэж тавиад худалдаж байна. Том сийрсэн малгайтай дүүфүү дамнасан өвгөн хятад, дүүфүү дуудаж байна. Түүний хойноос нэг бүдүүн лам ханцуй тавин явахад түүний араас нэг цэрэг шуудайтай мах үүрэн дагаж явна. Мах үүрсэн цэргийн хажуугаар Долингор, бат нар өнгөрөхдөө түүнийг ажиглана. 

	Долингор :

	 “Энэ чинь хэн билээ?”

	Бат :

	 “Гуравдугаар салааны Жалцан”.

	Шургааг хашааны буланд хайрцгийн наймаачин эгнэн суужээ. Наймаачны наад талд нэг эмгэн хүүхэн хоёр тонголзон цай ууж байна. Түүний цаана малгайчин авгай өмнөө янз бүрийн малгай тавин суужээ. Малгайчны хажууд хөдөөгийн хоёр хүн морины шүд үзэж байна. Цаад булангаас Бат Долингор хоёр наймаачин нарын юмыг үзсээр чавганц хүүхэн хоёрын дэргэдүүр өнгөрөх гэснээ, тэдний бандан дээр байгаа юмыг анхааран үзэв.

	Бат :

	өврөө уудлан эхнэр хүний өрөөсөн шанаавчийг гаргаж “ийм юмыг авдаг болов уу?”

	Долингор :

	 “Өөрт нь байна шүү, урьдаар үнийг асуу. Яасан адилхан юм?”.

	Бат :

	 “Хүүхэн гуай, шанаавч ямар үнэтэй вэ?”. 

	Вандангийн хажуу руу тонгойн юм хийж байсан хүүхэн “Шанаавч уу?” Гээд толгойгоо дээш болгов. Гэтэл тэр хүүхэн Дулмаа байна. Дулмаа баярлан гайхна.

	Бат :

	 “Дулмаа...” гээд түүний толгойг мөрөндөө наалдуулан хайрлан тэвэрч зогсоно.

	Дулмаа :

	 “Би чамайгаа мөн их сураглалаа. Баатарынхыг чинь сураглаад олоогүй. Тэгээд аргаа барахдаа ийм юм л хийж амьдарч байна” гээд оёсон юмаа үзүүлнэ. “Эжийн минь оронд эжий болсон энэ буянтай эмээтэй уулзсан юм” гээд эмгэний зүг баярласан нүдээр харна. 

	Эмгэн :

	 “Аа, ашгүй чи минь нөгөө үргэлж сураглаад байдаг хүнтэйгээ уулзав уу? За яамай даа, яамай. За харьцгаая. Эмээ нь юмаа янзлаадахъя.

	Дулмаа :

	(Долингорт хандаж) “За сайн уу? Гэр орноос чинь сурагтай юу?”.

	Долингор :

	 “Таг чиг...”.

	Дулмаа :

	 “Хөөрхий Арьяа гуай, Мядаг гуай хоёр яаж суудаг юм бол?”.

	Долингор :

	 “Тэндээс сураг чимээ ер алга... Борхүү минь ном сурч, Цэрэн минь өсөж л байгаа байх даа гэж бодох юм”.

	Бат :

	 “Манай хошууны цэргээс ганц Дорлиг л нас барсан. Бусад нь цөм мэнд байна”.

	 

	* * *

	 

	Тамгын газар түшмэл Нааяа, бичээч нар суугаад сая ирсэн бичгийг задлан үзэж байна.

	Бичээч :

	“Хүрээнд байгаа манай хошууны цэрэг Дорлиг үхэж гэнэ. Орны цэргийг шаардсан байна” гээд бичгийг Нааяад өгнө.

	Нааяа :

	“Долингор чөтгөр үхээгүй юү?” гээд бичгийг үзнэ. 

	Тахар Ядам тэр үгийг сонсоод гарав.

	Ядам :

	(нэг хөгшин эхнэртэй уулзаад) “Манай хошууны Дорлиг үхэж гэнэ. Долингор чөтгөр болж гэнэ. Тамганд бичиг ирсэн байна” гэж хэлэв.

	 

	* * *

	Хээр талд хөгшин залуу хоёр эхнэр аргал түүж явна.

	Хөгшин эхнэр :

	“Манай хошууны цэрэгт яваа Долингор үхэж гэнэ”.

	Залуу эхнэр :

	“Мядагийн нөхөр Долингор уу?”.

	Хөгшин эхнэр :

	“Тийм ээ тийм. Долингор үхсэн хойноо чөтгөр болоод Дорлиг гэдэг нэг цэргийг үхүүлээд бас чөтгөр болгож гэнэ”.

	Залуу эхнэр :

	“Хоёул чөтгөр болоо юу?”.

	Хөгшин эхнэр :

	“Хоёул чөтгөр болж, тэгээд Нааяа захирагчийг идэх гэж наашаа гарсан гэнэ. Тэр хоёр чөтгөр, ядам тахрын ярьсан үг шүү, ум маани бад ми хун...” 

	Залуу эхнэр их айж зэвүүцнэ.

	 

	* * *

	 

	Мядаг ихээр уйлж байна.

	Арьяа :

	 “Үнэн юм уу даа? Үнэн юм уу? Долингор арай үхмээргүй юм”.

	Мядаг :

	“Үнэн гэнэ. Үнэн гэнэ. Ядам тахар, Балсан хиа хоёр Дэжид гуайд тэгж хэлснийг би дуулаад асуусанд - “Хэн мэдэж байсан юм” гээд ер халгаасангүй” гээд уйлна.

	Цэрэнгийн нүднээс доголон нулимс унаж байна.

	Арьяа :

	“Ертөнцөд мөнх юм байх биш дээ. Үхсэний хойноос үхэж Болдоггүй юм даа. Хоёр муу хүүхдээ л бод”.

	Мядаг :

	“Арьяа эжий минь. Би нүүе, холоо нүүе. Болдын хаяаг дагаад амьдрахгүй нь ээ. Дэжид намайг Болд гуайтай харддаг юм шиг байна. Тэгээд хөөж байна. Миний нэг муу эгч эрдэнэ бэйсийн хошуунд бий. Түүнийг бараадахыг бодъё”.

	Арьяа :

	 “Тэг, тэг. Болдынх ер нь хаяа муутай айл”.

	Мядаг :

	“Эдний хаяаг дагаад бид ер сайнаа үзсэнгүй. Ганц муу хүүг минь ловон ламд өг өг! гэж байгаад өгүүллээ. Тэгээд өвчтэй зэмдэг юм боллоо. Та хар даа” 

	гээд хүүхдийнхээ дээлийг сөхөхөд шарх сорви болсон нуруу харагдана. Арьяа өрөвдөж үрчийнэ.

	Мядаг :

	“Гэр орныг минь хар, Болдын хурга тугал идэж гүйцлээ” 

	гэхэд онгорхой цоорхой болсон гэр харагдана. 

	 

	* * *

	 

	Диктор :

	“Туулай нэг бутнаас зайлж нөгөө бутыг эрэх мэт. Мядаг баян Болдынхоос зайлж өөр жаргалтай газрыг эрлээ. Тийм жаргалтай газар монголд байхгүйг тэр мэдэхгүй байна?”.

	Гурван муу тэргэнд нэг үнээ, нэг морь, нэг тэмээ гурвыг хөллөсөн цуваа хөсөг өөтэй замаар салдархилан явж байна. Мядаг хөсгийг хөтөлжээ. Борхүү өвчтэй, сүүдрэвчтэй тэргэн дээр суужээ. Цэрэн хав нохойн хамт тэргийг явган дагажээ. Борхүүгийн зовж шаналсан нүүр харагдана. Тэр, нүдээ нэг харж, хатсан уруулаа долоож хэвтэнэ. Тэрэгний дугуй эргэлдсээр байна.

	Борхүү :

	(өндийж) “Ижээ, ижээ, та хараач” 

	гэхэд Мядаг хөсгөө зогсоож сандран ирнэ.

	Борхүү :

	“Ловон багш торлогоо бариад ирж явна. Намайг битгий өгөөрэй... Байз, байз... Морь янцгааж байна. Аав ирж байна. Тэр хэн бэ? Аав уу?”.

	Мядаг :

	(Борхүүг алгуур гэдрэг хэвтүүлээд) “Цэрэн, миний хүү ахынхаа дэргэд бай. Эжий нь одоохон ямаа саагаад ирье” гээд явна.

	Цэрэн гартаа атгасан далан түрүүний цэцгийг үнэрлэн, хааяа ах өөдөө харж байна. Цэрэнгийн гар дээр Борхүүгийн суларсан зэвхий гар унахад Цэрэнгийн барьсан цэцэг бас унана. Цэрэн ахынхаа гарыг атган авч нүүр өөд нь зовнилтой харж, “Ах аа! Ах аа” гэж дуудна. “Эжий эжий ээ” гэж дуудна. Ямаа саагаад сууж байгаа Мядаг цочин ирээд Борхүүг өнгийн харна. Үүл нүүдэллэсэн намрын тэнгэрт буцах шувуу хуйлран ниснэ. Шар хавын нүднээс нулимс дусалж байна.

	 

	* * *

	 

	Нэг үдэш голын эрэг дээр өнөөх бор гэрт байсан хэдэн цэрэг сууж байна. Зарим нь усанд орж, зарим нь цамц алчуураа угааж байна. Эдний дотор бат, Дулмаа, Долингор нар байна. Хувинтай айраг, боорцог зэргийг тавиад идэж ууж байна. Хэдэн хүн “Алтан богдын шил” гэдэг дууг дуулна. Нэг цэрэг урт гансаар тамхи баагиулан татна. Хоёр цэрэг хуруу гаргаж наадна.

	Нэг цэрэг, нийслэл хүрээний сонин бичгийг бариад уншиж бусдадаа тайлбарлан маргалдаж байна. Унших нь: “Орос оронд хувьсгал гарч үймээн дэгдээд монгол дахь оросын эрх нөлөө хомсодсон учир монголыг эзлэх бусад улсын шунал үлэмж болбой. Хүрээний сайд хятадын Сюй Шүжан, ерөнхий сайд Бадамдорж нар хуйвалдаж монголын автономит эрхийг устгах аргыг сүвэгчилж байна...”

	Нэг цэрэг :

	“Бадамдорж шанзав урваж байгаа хэрэг үү?”

	Нэг цэрэг :

	“За үнэн ч юм уу, худлаа ч юм уу?”

	Бат :

	 “Үнэн гэж ярьдаг юм шүү. Ай хөөрхий. Гэсэр хаанд гучин сайн баатар, ганц муу урвагч Цотон ноён байсан юм. Манай богд хаанд бол гурван сайн баатар, гучин муусайн урвагчид байгаа юм”.

	Нэг цэрэг :

	“Гурван сайн баатар нь хэн бэ?”

	Бат :

	 “Манлай баатар Дамдинсүрэн, хатан баатар Магсаржав, Гоймон баатар сүх гурав”.

	Нэг цэрэг :

	“Гучин урвагч нь хэн бэ?”

	Дулмаа :

	 “За дэмий битгий чалчаад бай! Наймааны гэсэр хааныг би нэг үзэх юм сан” 

	гээд яриаг богд хаанаас хөндийрүүлэв.

	Тэнд нэг орос хүн усанд шумбаж байгаад нэг монгол цэрэгт усанд хөвөхийг зааж байна. Бат түүнийг урьж айраг өгөв. Папиросоор цэргүүдийг хүндлэв. Цэргүүд папиросыг сонирхон татна. Тэр орос гараа зангаж байгаад юм ярьж байна. Түүний хэлсэн нь: “Орос газар их пив пав болсон” гээд буугаар буудах байдал үзүүлнэ. “Тэгээд их ийм юм болсон” гээд хоёр гарыг дээгүүр доогуур эргэлдүүлнэ.

	Цэргүүд учрыг мэдэж баяр хөөртэй байна. “Тэгээд хаан байхгүй, ноён байхгүй. Чи, чи, чи, би” гээд цэргүүдийг зааж “Ноён байна. Олон олон хүн их сайн” гээд гараа дээш өргөнө. “Олон биш, олон биш хүн” гээд ярвайна. “Ийм болсон” гээд гараа доош заана. “Орос ийм их сайн” гээд Дулмаагийн улаан алчуурыг заана. “Орос ийм муу” гээд өөрийнхөө цагаан цамцыг заана.

	Нэг цэрэг :

	“Улаан сайн, цагаантан муу гэж байна”. 

	Бүгдээр нөхөрсгөөр сууж наргина.

	Гэтэл морины төвөргөөн сонстож нэг цэрэг давхиж ирээд морин дээрээс “Аа, ашгүй та нар минь байна уу?” гээд үсрэн буув.

	Морьт цэрэг :

	“Цэргийн ноёд түшмэдийг олон цэргийн өмнө доромжилсон хэргийн учир бат, Долингор та хоёрыг барьж шүүх гэж байна гэнэ. Үүнийг над орос багш хэллээ. Та нар одоохон оргож зайлалгүй болохгүй боллоо”.

	Нэг цэрэг :

	“Та хоёр одоо орго. Баригдвал үхнэ”.

	Нэг цэрэг :

	“Оргохоос өөр замгүй”.

	Долингор :

	 “Оргоё. Нутагтаа буцъя” гээд Батад зоригтой хэлж байна.

	Бат :

	 “Одоо оргодог юм билүү? Банздуулдаг юм бил үү?”

	Нэг цэрэг :

	“Чамайг банздаад орхихгүй, ална”.

	Нэг цэрэг :

	(цагаан гансаа өгч) “Үүгээр морь олж унаад яв” гэнэ. 

	Нэг цэрэг :

	(өврөөсөө олон боодол задалж) “Хүнсний нэмэр” гээд нэг янчаан өгөв.

	 

	* * *

	 

	Үүрийн харанхуй бэлийн замаар гурван морьтой хүн явж байна. Бат, Дулмаа, Долингор гурав огцом ганганы эргийн дээр амарч сууна. Долингор урт цагаан гансаар тамхи татан баяртай нүдээр ийш тийш харна. Бат юм бодсон байдалтай, тэнгэр өөд ширтэнэ. Дулмаа батын өвдгийг түшиж цулбуураар оролдоно.

	Долингор :

	 (гансаа үзэх зуур) “Өнөөдөр мөн сайхан өдрөө!”.

	Бат :

	 “Эх нутаг минь эзэрхэг дайсангүй бол өдөр бүр сайхан”.

	Дулмаа :

	(цулбуураар оролдсоор) “Нэг ийм шиг өдөр ижийг нас барахлаар аав бид хоёр хоёулхан үлдсэн юм сан. Ширүүн догшин ч гэсэн аав минь юм. Би аавыгаа санаж байна”.

	Бат :

	(санаашран) “Би цэргийн хүн байсан. Одоо замын тэнүүлч боллоо”.

	Долингор :

	 “Удахгүй гэртээ харина. Муу Мядагтайгаа уулзана. Хоёр муу хүүхэд минь аавыгаа хүлээж байгаа даа”.

	Дулмаа :

	 “Бат бид хоёр нутагт харьж горьгүй байхаа”. 

	Тэдний урдуур өргөн замаар олон үхэр тэрэгний цуваа ирлээ. Тэрэгнүүд дээр цагаан хайрцагтай ба бүтээлэгтэй багахан ачаа ачжээ. Арав гаруй явган хятад дагажээ. Нэг тэрэгний дугуй нь мултран унахад ачаа нь нурж хэдэн хайрцаг эвдрэв. Дотроос нь япон винтов буу хэдэн арваадаараа задран унав.

	Арваад хятад түүнийг нууж хайрцагт хийхийг оролдож бат нарыг хөөв. Бат нар, хэл мэдэхгүй бөгөөд нурсан ачааг ачихад туслалцах байдал үзүүлэн бүх зүйлийг шохоорхон ажиглав. Хөсөг хөдлөөд явчхав. Жинчний нэг морьтой хүн бат нартай уулзаж хамт тамхи татан суув. 

	Бат :

	 “Энэ тэрэгнүүд дээр цөм зэвсэг ачсан юм уу?”

	Жинчин :

	“Тийм байхаа. Овор нь бага ч бол их хүнд юм”.

	Бат :

	“Япон винтов байх юм. Хаанаас та нар энэ ачааг тээгээ вэ?”.

	Жинчин :

	“Жанчхүүгээс. Зүгээр ачаанаас илүү хөлс төлдөг юм. Одоо чинь худалдааны бараа гээд л зэвсэг ирдэг, худалдаачин гээд л цэрэг ирдэг болж байна. Дарга нар нь хачин хэлтэй юм. Хятад бишээ”. 

	Бат :

	 “Рийбэн гэдэг япончууд л болов уу?” 

	Долингор :

	 “Эд яах гэж юм бэ ?”

	Жинчин :

	“Хэн мэдэх вэ? Монголыг хамгаалах юм гэж л шивэр авир ярилцах юм. Манай монгол чинь өөрөө өөрийгөө хамгаалж чадахаа больсон юм биз дээ?”. 

	Жинчин явчхав. 

	Бат :

	 “За Долингор буцъя. Цэрэгтээ очъё. Банзадвал банздаг. Арай л алахгүй байх. Чи яана?”

	Долингор :

	“Би урьдаар л нутагтаа харьж хүүхэдтэйгээ уулзмаар санагдаж байна”.

	Бат :

	“Дайсан зэвсгээ бариад ирж байхад бид зэвсгээ хаяад оргож байх гэж даанч муухай яа. Улсад маань цэрэг хэрэгтэй болбол чи ирнэ шүү”.

	Дулмаа :

	“Аа, буцъя”.

	Бат :

	“Дулмаа минь, цаг төрийн байдал ч ямар болоо билээ. Чи Долингорыг дагаад нутагтаа харивал яана?”

	Дулмаа :

	“Чи тээршээгээд байгаа юм уу? Би чамд дараа болохгүй”.

	Бат :

	“За тэгвэл хамт буцъя”. 

	Гурвуул салах ёс хийв.

	Долингор морио унаад урт замаар явж байна. Бат Дулмаа хоёр буцаад зориг баясгалантай явж байна.

	 

	* * *

	 

	Дулмаа Батыг түшээд хэвтүүлж байна.

	Бат :

	“Улсаа бодоод буцаж ирсэн юм сан даа. Мөн сайхан уруулчихлаа. Бидэнд гаргадаг энэ их уур омгоо гадаадын дайсанд гаргадаг ч болоосой”.

	Дулмаа :

	“Халуураа байх. Эм уу?” гээд эм өгч байна.

	Дулмаа :

	“Оргочихдог ч байж”. 

	Бат :

	“Оргохгүй ! Эдгэж байгаад тулна”. 

	 

	* * *

	 

	Намрын сүүл сарын нэг тунгалаг өдөр дөрөө зурам өвстэй, нүд алдам өргөн тал дундуур замаар нэг морьтой хүн явна. Энэ хүн Долингор ажээ. Долингор замын тоосонд дарагдаж их зүдэрсэн боловч баяр баясгалантай явж байна. Нэг дов дээр суугаад эргэн тойрон харна. Тэгээд бодох нь: “Түмэн хадат хөх өндөр маань аль билээ? Зуун жалгат цагаан богд маань аль билээ? Энэ жаахан цагаан сэрвэн ч арай биш байгаа?” гэж бодно. Гэтэл нэг морьтой хүн ирэв. Энэ бол Данигай байлаа. Үс нь буурал болсон боловч чийрэг хэвээр байлаа. Хоёул “Долингор”, “Данигай гуай” гэж баярлалдан уулзав. Долингор Данигайд мэхэсхийн золгоход Данигай тосон авч хоёр хацар дээр нь үнсэв. Хоёул сууж тамхи татав.

	Данигай :

	“Чи газрын хаанаас гарч ирэв? Амьд мэнд яваа чинь яамай даа”.

	Долингор :

	“Мэнд л явна. Гэр нутаг маань хаана байна даа?”.

	Данигай :

	(зовнингуйгаар) “Мядаг маань өөр газар нүүгээд явчихсан. Чамайг нас барж гэж худал сураг дуулаад бас Дэжидэд жаахан хавчигдаад тэгээд нүүчихсэн. Эрдэнэ бэйсийн хошуунд эгч нь байдаг юм биз дээ. Тийшээ л явсан. Тэгээд сураггүй”. 

	Долингор Данигай хоёр юм бодсон байдалтай сууна.

	Данигай :

	“Чи оргоод ирэх гэж тоогүй. Монголд цэрэг хэрэгтэй юм сан даа. Манай монгол чинь олон чонын дунд байгаа ганц явган бадарчин шиг боллоо. Тэр бадарчин барих таяг ч байхгүй болбол яах вэ? Чи бод доо!”.

	Долингор :

	“Чононд баригдана хөөрхий”.

	Данигай :

	“Манай монгол тийм болоод байна. Тэр амь хамгаалах итгэл нь болсон цэрэг нь ингээд тарж байх юм” гээд гасална. 

	Долингор гэмшсэн байдалтай толгойгоо гудайлгаж тамхи татна.

	Долингор :

	 “Би муу эхнэр хүүхдээ л олж уулзах гэсэн юм. Одоо тэр хэдийгээ эрээд эрдэнэ бэйсийн хошуу орохоос биш дээ”.

	Данигай :

	“Зам буруулж амь зулбаж явахад тарган морь, торгон дээлээс хавчиг үүрэг, муруй зах илүү хэрэг Болдог юм”.

	Долингор :

	 “Би тэгээд лам болох гэж үү?” 

	Данигай :

	“Бадарчин бүр лам байдаггүй юмаа, дүү минь”. 

	Долингор бодол болсон байдалтай Данигайн зүг харна.

	 

	* * *

	 

	Уудам талд салхи шуурга болж байна. Хэдэн гэр айл, тамгын газар зэрэг бүрэлзэн харагдана. Шоронгийн хоёр хар гэрийн уранхай бүрээс дэрвэлзэж байна. Салхинд дэрвэлзсэн дээврийн доогуур гал улалзана. Нэг хүн гэрийн оосор бүчийг чангалж адасга эсгий зэргийг энд тэнд хавчуулж байна. Шоронгийн гэрийн хажууд мөглөн, дөнгө, хонгор азарга зэрэг цаазын хэрэгсэл үзэгдэнэ. Нэг гэрт шоронгийн хуягууд мөрийтэй даалуу тавьж байна.

	 

	* * *

	 

	Долингор, хошуу тамгын шорон гэдэг хар гэрт сууж байна. Долингорыг бороохой өвгөн, ядам хоёр манаж байна. Долингор хуучин нэхий дээлтэй, өдөр банздуулсан учир бөгсөө эмзэглэн ёолон сууж байна. 

	Долингор :

	 “Ёо,ёо, намайг ч алах нь ээ. Өнөөдөр зуу шахуу банзадлаа. Хонгоны мах ч барагдлаа. Нааяа нохой ч миний маханд цадаж байгаа байх”.

	Ядам : 

	“Дуугүй бай, битгий хуцаад бай. Нааяа чинь ноёны алтан тамгыг барьсан төрийн түшмэл. Чи бол харин нохой, нохой мөртөө золбин нохой”.

	Долингор :

	 “Ёо, ёо, над дулаан юм нөмөргөөд өгөөч. Би хөлдөх нь”.

	Бороохой :

	“За үүгээр хуч” 

	гээд зүүн гар талын ширдгийг хуулж Долингорт нөмөргөнө.

	Долингор :

	 “Уухай даа”.

	Ядам : 

	“Би тэгээд дэвсэх дэвсгэргүй хүйтэн газар суух болж байна уу?”

	Долингор :

	“Ёо, ёо, бороохой гуай! Данигайгаас шарханд түрхэх юм олж ирэх аргагүй юу?”

	Бороохой :

	“Би ч Данигайд очоод ирвэл, очоод ирэх л байна” гээд Ядамыг харна.

	Ядам дув дуугүй, муухай ааштай байна.

	Ядам :

	(хоосон домбо сэгсрэн үзээд)  “Хурдан л яваарай. Сүүтэй цай байвал аваад ирэхийг бодоорой!”

	Бороохой гараад явав.

	Цасан шуурга дундуур бөртгөнөн явна. Шоронгийн муу гэр нисэх гэж байгаа шувуу шиг бүр ихээр дэрвэлзэж байна. Ядам гэр дотор чагтагыг гадаслаж байна. Бороохой, данхтай цай, боодолтой идэх юм барьсаар орж ирэв.

	Хэдүүл цай ууж юм иднэ. Долингорт эм өгнө.

	Бороохой :

	“Үүнийг их шархтай газраа түрх гэж байна”.

	Долингор :

	 “За” гээд эмийг авлаа.

	Долингор :

	 “Данигай юу ярьж байна?”.

	Бороохой :

	“Мөн өнөөх үлгэрээ л ярьж байна. Цэцэн туулай тэнэг арсланг хуурч алсан үлгэр бий гэж байна. Тэгээд намайг тэнэг туулай л гэж байна”. 

	Ядам :

	“Та нар ч юу гэж ёгтоор айлдацгааж байна”. 

	Ядам сэжигтэйгээр нүдээ эргэлдүүлнэ. Долингор юм бодсон байдалтай нүдээ эргэлдүүлнэ.

	Долингор :

	 “Би тэнэг туулай, банз шаахайны дэвсгэр” гээд гунигтайгаар гараараа толгойг барина. 

	“Туулай чинь зугтаахын хүчээр амьд явдаг юм. Намайг зугтаа гэсэн үг байна шүү” гэж дотроо бодно. “Би бүргэдийн саварт махаа зулгаалгасан туулай шиг байж яаж зугтаах вэ?” гэж бодно. Тэгээд бороохой өвгөнийг харав. Тэр өвгөн долоовор дунд хоёр хуруугаа хурдан солбиулж байна. Долингор бодно. - “Энэ чинь туулайн хоёр чих үү, эсвэл хурдан зугтаа гэж байгаа юм уу?” гэж гайхаж бодно. Гэтэл Ядам, хоосон араг руу харж “Бас л аргал байхгүй” гээд аргал оруулахаар гарна. Гаднаас үүдийг цоожлов.

	Бороохой :

	“Данигайн бор морь энүүхэнд аргамжаатай гэнэ. Тэр морь чамайг хаа ч хүргэнэ... Хавчиг үүрэг тэнд бий”. 

	Долингор :

	 “Хээ, та чинь ийм сайн хүн юм уу?”

	Бороохой :

	“За, дуугай”. Том төмөр шанагыг зааж “Үүгээр миний толгой руу нэг сайн цохиж аваад гараад гүйнэ шүү”.

	Долингор :

	 “Аль вэ, шанагаа нааш өг”.

	Бороохой :

	“Байз гэм. Дуугүй, бай цаад нохой чинь ирлээ. Тэр нохойг гарахлаар нь. Мэдэв үү?”.

	Долингор :

	“Мэдлээ”.

	Бороохой :

	“Тэнэг туулай минь, тэгээд миний толгой руу учиргүй чанга цохиж болохгүй шүү” гээд шанагыг барьж толгойгоо нэг барина. “Би өрөө цохино” гээд шанагыг цааш тавив.

	Долингор толгойгоо дохив. Ядам аргал хормойлон орж ирэв.

	Ядам :

	“Энэ муу гэрийн чинь хаяаг манахгүй бол болохгүй нь” 

	гээд бас гарч үүдийг цоожлов. Ядам баруун хаяаг манаж байхад Долингор тотгоны унийг ярж дээврийг сөхөөд хаалган дээгүүр давж гарав. Унинууд ойчиж бороохой муухай орилж байна.

	Ядам сандран гүйж орох гэтэл түлхүүр нь олдож өгөхгүй байв. Түлхүүрээ олсон хойно цоож нь суларч өгөхгүй байв.

	Ядам :

	“Бороохой, Бороохой” гэж хашхирна. 

	Тэгээд Ядам орж иртэл Бороохой үхсэн юм шиг хэвтэж байна. 

	Ядам : 

	Долингорыг хучсан ширдгийг эргүүлж “Долингор яав, Долингор яав” гэж хашхирна. 

	Ядамын сандарсан цухалдсан нүүр царай харагдана. Бороохойг ийш тийш таталж үхсэн амьдыг шалгана. Бороохойн толгойноос цус гарч байна.

	Ядам : 

	(гэрээс гүйн гарч) - “Та минь! Долингор оргочихлоо. Гараарай, яваарай, хүүе, та минь” гэж хашхирна. 

	Нөгөө гэрээс хүмүүс гүйлдэн гарч: “Юу болов? Яав? “

	Ядам :

	“Долингорыг алдчихлаа”.

	Шуурган дундуур хүмүүс гүйлдэж харагдана. Долингор, шуурган дундуур Данигайн бор морийг аргамжаанаас тайлж байгаа харагдана. 

	Аргамжийн нөгөө үзүүрт сэвсээр хийсэн хөлдүү чиргүүл байна чиргүүл дээр урт мод хатгаад мануул хийсэн нь хүн шиг харагдана. Долингор, анх тэр чиргүүлийг харж зэвүүцсэн боловч сүүлд нь чиргүүл гэж мэдээд очиж үзлээ. Чиргүүл дээр модон үүрэг байна.

	Долингор, тэр үүргийг нэг үзээд тавих гэснээ гэнэт ухааран эгэлдрэглэж аваад толгойгоор нь сул аргамжсан бор морийг тайлж зайдлан мордов.

	Долингор, шуурган дундуур бүрэлзэн давхина.

	 

	* * *

	 

	Маргааш өглөө нь шуурга арилсан байна. Цас хамарлан шуурсан цагаан тал дундуур ганц морины мөр зурайн харагдана. Тэр мөр жижиг ухааг давжээ. Гүвээний цаанаас морины мөр ба монгол гутлын мөр хослон үлдэнэ. Энэ мөр улам цааш явсаар жижиг толгойн өврөөр тойрон гарав. Тэр толгойн өвөрт Долингор сууж байна. Бор морь нь цан хүүрэг болж их хөлөрч эцэхийн туйлд хүрчээ. Долингор үүргээ задлан үзэж байна. Үүргэн дотроос бадарчны бүрэн хувцас, эрих, үндсэн аяга, баринтагтай ном, чанасан мах, цагаан тос зэрэг гарч байна. “Ээ Данигай минь, ээ Данигай минь. Та чинь ганц хардаг тэнгэр, хайрладаг нөхөр маань юм даа. Таны энэ их ачийг хариулах чадал хүчийг бурхан тэнгэр минь над хайрла!” гээд тэнгэр өөд харж залбирна. Түүний нүднээс бөөн нулимс бөмбөрөн унаж байна. “Үйлс чинь бүтэж яваг Данигай минь”. Чихэнд нь: “Зам буруулж зулбаж явахад тарган морь, торгон дээлээс хавчиг үүрэг, муруй зах илүү хэрэг Болдог юм” гэж Данигайн хэлсэн үг сонсогдоно. Долингор, морины хазаарыг толгойд нь эвхээд морийг тавив. Морь нутаг өөдөө гэдрэг алхав.

	Долингор :

	“Аминд орсон ачит хүлэг минь! Ээл болсон эзэндээ мэнд яваад хүрээрэй” гэв.

	“Бурхан минь, эхнэр хүүхэдтэй минь уулзуулж хайрла” гэж залбираад Долингор, бадарчин болоод алсыг зорин алхлав.

	 

	* * *

	 

	1919-1920 Оны үед монголын хээр нутагт цагаан сар болж байна. Өглөө нар гарах шахжээ. Сэрвэгэр хадан толгод өглөөний улаан туяаны наагуур бараалж байна. Болдын хот айл мөн туяанд сүүмэлзэн үзэгдэнэ. Зарц хархүү хэрээтэй хэдэн морийг барьж ирээд Болдын гэрийн гаднах уяанаас уяв. Дэлийг зассан тарган саарал моринд Болдын мөнгөн хэрэглэлтэй, уужим бүүрэгтэй самбуу янзын эмээлийг тохов. Нөгөө шавхруухан хүчтэй хээр моринд чойр янзын эмээлийг тохов.

	Дэргэд нь Магсар, арван хэдтэй залуу зогсоод “Эмээлийг жаахан хойш нь тох, тохом нь хэлтгий байна, олмыг арай хойгуур тат” гэх зэргээр уцаар цухалдуу янзаар зааварлаж байна. Морины дэлийг ажиглаж үзээд “ямар золиг нь ингэж хөрөөний ир шиг болгочхов оо? Наад гөлөм чинь царцуу байна. Гэрт оруулж гэсгээж байгаад нэг аятайхан тохоод өгөөч” гэв. Эмээлийг хөдөлгөж үзээд “ингэж тохсон эмээл яаж тогтох вэ?! Намайг цагаан сарын өдөр заавал мориноос унагаах гээд байгаа юм уу?” гэх зэргээр улиглана.

	Зарц, удтал хүлээсэн боловч тэсвэрлэх аргагүй болж “ингэж тохохгүй, яаж тохох юм бэ? Болохгүй гэвэл чи өөрөө засаад тохооч” гэв.

	Гэтэл Магсар “Сүлдэн дээр очих боллоо” гэж эжий нь дуудав. Тэр гэрийн зүг маадганан алхана.

	Зарц хойноос нь харж зэвүүцсэн байдлаар “Хийж чадах юм гэж юу ч байхгүй. Хэдгэнэ шиг дүнгэнэхдээ л сайн” гэнэ. Тэгээд зарц Болдын гэр өөд шаламгай алхлав.

	Болд, Дэжид тэргүүтэй хэдэн хүн гэрээс гарав. Цөм ёслолын гоёмсог хувцсыг өмсжээ. Болд цайвар чисчүү дээл, бөмбөгөр оройтой минжин малгай өмсжээ. Даалин, хэт хутгыг зүүсэн байна. 

	Дэжид сэрвэгэр үстэй, гозгор малгайтай явна. Хурган дотортой торгон дээл өмсжээ. Зарц нар дагаж, аяганы ширээ, домботой цай, тавагтай идээ бариад явж байна. 

	Хот айлын бүх хүмүүс, баруун хойно 40-50 метрийн зайтай газарт байгаа өндөр цагаан сүлд овооны дэргэд цугларлаа. Овооны өмнө дэвссэн цагаан эсгий ширээг тавьж, дээр нь тавагтай идээ, домботой цайг тавив. Овоог тойруулан ноцоосон хүж хатгажээ. 

	Овоон дээр дэрс зэгс сагсайлган босгож түүнээс өнгө бүрийн шинэ эдийн өөдсийг зүүжээ. Овооны үзүүрт нар тусах цагт, Болд хадаг дэлгэн барьж зогсоод “Төрийн сүлд өршөө! Түмэн олноор жаргах болтугай!” гэхэд бүгдээр тэр ерөөл бат орштугай гэж давтана. Хадгийг овоон дээр тавьцгааж, цагаан эсгий дээр сөгдөж суугаад гурван удаа мөргөнө. Бүгдээр их залбирч байна. Ганц Магсар, Аръяагийн үрчгэр нүүрийг элэглэн нүүрээ үрчийлгэн татвалзуулж байна.

	Тэндээс бүгдээр сүлд овоог гурван удаа нар зөв эргээд гэр гэрийн зүг харьцгаав. Тэдний мөргөж байхад “Цагаан сарын шинийн нэгэн” гэдэг дууг дуулна.

	 

	* * *

	 

	Сүлд овоон дээр очсон хүмүүс гэр гэртээ ороод, дэлгэж зассан бурхандаа цай идээний дээжийг тавиад мөргөнө. Хадаг барилдан хоорондоо бие биеийн амрыг эрж золгоно. “Онд тарган тавтай сайн оров уу?”, “Сар шинэд сайхан шинэлэв үү?” гэж асуулцана. Хөөрөг гарган тамхилна. Дараа нь хамгийн ахмад настай эмгэн Аръяагийн гэрт орж золгоцгоов. Нар дээр гарах үед арслан, Данигай нар Аръяад ирж хадаг барин золгов. Арьяа золгосон хүмүүсийг үнсээд “Миний насыг насал” гэж ерөөнө.

	Арслан :

	“Өнөөдөр мөн сайхан өдрөө. Сайхан жил гараа байгаа”.

	Данигай :

	“Үймээн, түйвээн л бүү болоосой”.

	Арслан :

	“Хойд хушуугаар дээрэмчин яваа сурагтай”.

	Данигай :

	“Дээрэмчин ч газар сайгүй боллоо”.

	Болд :

	“Дээрэмчин ирэхэд хэдэн малтай байсан нь дээр үү? Эсвэл хэдэн малаа мөнгө болгоод авдартаа хийчихсэн нь дээр үү”.

	Арслан :

	“Дээрэмчин ирвэл, мөнгө ч байсан, мал ч байсан авахдаа л авна”. Болд, толгойгоо маажилна.

	Данигай :

	“Мөнгийг булчхаж болно. Малыг бол...”

	Болд :

	“Нээрээ тийм”.

	Дэжид :

	 “Булах юмтай юм шиг ярих нь ээ, юу ч байхгүй мөртөө”.

	Арслан :

	“Та эртээр манжуураас юм боож ирсэн баахан эрээн цаас цуглуулж авсан шүү дээ. Тэнд чинь юу гэж байна?”

	Данигай :

	“Онц ч юмгүй. Харин энд нэг юм бичсэн байгаа юм” гээд хятад сонин дэлгэнэ. “Орост тогтсон улаантны засаг улам хүчтэй болж цагаантан гадагш хөөгдөн зайлж байна”.

	Болд :

	“Улаантан ч ер нь буруу номтой биз дээ? “

	Данигай :

	“Цагаантан, улаантан аль нь ч манай шашны улс биш. Цагаантан бол хаад, ноёдын талыг барьдаг юм. Улаантны ёсонд бол хаан, ноён, ард, доод, эр эм ялгалгүй хүн л бол цөм тэгш эрхтэй. Хэн эрдэмтэй чадалтайгаа сонгож ноён ч болгодог, түшмэл ч болгодог”.

	Арьяа :

	 “Тэгвэл улаантан ч ёстой их сайхан улс байна даа”.

	Арслан :

	“Манайханд улаантны талын улс бий гэнэ. Сүхбаатар тэргүүтэй ардын нам бий болсон гэнэ. Тэд ард түмнийг амаржааж магадгүй”.

	Данигай :

	(Арсланд хандаж) “Та энэ жил сүлд индрээ хойноо босгосон уу? Урдаа босгосон уу?”

	Арслан :

	“Хойноо босголгүй яадаг юм. Бид ч богддоо л хандаж мөргөсөн. Монгол улс мөхлөө ч гэсэн, миний сэтгэлд мөхөөгүй байна. Урагшаа хэнд индэр босгож юундаа мөргөх юм? Манжийн хаан ч байхгүй. Юань шикай гэж бавайсан хятад байсан. Түүний зургийн өмнө би нэг ч тонгойгоогүй. Одоо ямар дуань муань, ямар буг чөтгөр нь байгаа юм? Тэд чинь монголд тусална, хамгаална гээд цэргээр дүүргэлээ. Аварна, тусална, арчилна, тэтгэнэ гээд ирэх юм. Тэгээд нэг мэдэхэд гарыг чинь гавласан, хөлийг чинь тушсан байж мэдэх л бий вий”.

	Арслан :

	“Хятадад манай Бадамдорж нар биднийгээ худалдсан гэж хүн ярих юм. Хүрээнээс сая нэг хархүү ирсэн. Тэр нэг сонин дуу дуулах юм.

	“Богц богц мөнгөөр

	Богдыгоо худалдсан сайдууд 

	Уут уут мөнгөөр 

	Улсыгаа худалдсан сайдууд...”

	 

	Данигай :

	“Биднийг нэг нь худалдаад өгч байх, нөгөө нь худалдаад авч байх. Биднийг идэх гэж тарга хүчийг маань үзэж байхад бид номхон хонь шиг байдаг хэрэг болжээ”.

	Арслан :

	“Монголчууд урьд ч арай номхон хонь шиг яваагүй сан даа. Одоо л ийм болж дээ”.

	Данигай :

	“Одоо ч хонь биш, баатрууд. Гэвч одоо унтаж байна. Зүүрмэглэж байна. Нойроос сэрэх цаг болсон юм сан даа. Унтаад байвал унтаагаар чинь буудчихна”.

	Арслан :

	“Буу дуугарахгүй бол сэрэхгүй байх аа. Бүрээ бишгүүрийн дуу ч улам л унтуулах юм”

	Гэтэл гэнэт гадаа нохой хуцах, тэрэг хангирах ба буун дуу тас хийж сонстов. Бүгдээр сандран чагнатал, үл мэдэгдэх хэлээр чанга чанга үг хэлэлцэх сонстоно. Нохой гангинан гүйж байна. Бүгдээр гүйж гартал таван цэрэг хонийг хотонд хөөн оруулж морин тэргэнд хонь бариад ачиж байна. Нэг нохойг буудан алжээ. Цагааны цэрэг ажээ. Тэд орос маягийн хувцас өмсжээ. Хоттой хонин дотроос нэг цэрэг бүдүүн эр хонийг барих гэж хөөнө. Нөгөө цэрэг нь гар буугаар буудавч оносонгүй.

	Арслан, Болд, Данигай нар цэргүүдэд очив.

	Арслан :

	“Та нар юун улс вэ? Яаж байгаа юм бэ? “

	Болд улам улмаар гэдрэг ухарч байна.

	Нэг цэрэг :

	“Бид их барон жанжны азийн морин дивизийн түшмэл лоолийн харьяат цэрэг байна”.

	Арслан :

	“Тэгээд та нар юу хийж яваа юм бэ? “

	Цэрэг :

	“Бид монгол газраас гамин цэргийг хөөж гаргаад автономит улсыг сэргээж, богд хааныг дахин хаан болгох гэж явна”.

	Арслан :

	“Тэгээд та нар ингэж хааныг хаан болгодог улс уу? Айлын гадаа буу тавиад хонь мал барилцаад?”

	Цэрэг :

	“Бид аль тохиолдсон газраас юу хэрэгтэйгээ дайчлан авах эрхтэй” гээд өврөөс орос монгол үнэмлэх мэт бичиг гаргав.

	Арслан (тэр бичгийг авч үзэх санаатай гараа сунгатал) “яасан саваагүй юм” гээд гарыг нь мянаа ташуураар тас цохив.

	Цагаан цэргүүд хонио ачиж дуусаад уяанаас хэдэн морь аваад давхиад явчхав.

	Арслан, Данигай нар цагаан цэргийн хойноос зэвүүцэн харна.

	Дэжид :

	“Цагаан сарын өдөр сэтэртэй хонийг минь авчихлаа. Муу ёр боллоо”.

	Арьяа :

	“Хөөрхий муу нохойг минь алчихлаа”.

	Болд :

	“Хайран морь эмээл...”

	Данигай :

	“Бид гар сунган зэвсэг хөдөлгөөгүй цагт улс орон маань харийн гутлын гишгүүр болох нь ээ!”

	Арслан :

	(үрчийж гараа барилан) “Өнөөдөр уяатай нохойг алж байгаа юм, маргааш өлгийтэй хүүхдийг алах бий вий”.

	 

	* * *

	 

	Цагаан цэргүүд, мөн хонь ачсан тэрэг гүвээн дээр гарч ирлээ.

	Цагаан сахалтай бодь өвгөн, морьтой явж байтал хэдэн залуус давхилдсаар ирж мориноос бууцгаав. Тэдний бүсэнд цагаан даавуу намирна. “Бодь гуай сар шинэд сайхан шинэлэв үү?” гээд бөхийн ёслов. Тэр өвгөн, мориноосоо буух гэхэд хоёр нь түшиж буулгав. Залуучууд хадаг гарган мэхийж ёслоход өвгөн бүгдийг авч үнсээд “Урт насалж удаан жарга!” гэж ерөөнө.

	“Даага далантай, бяруу булчинтай онд сайн оров уу? Сар шинэд сайхан шинэлэв үү?” гэж асууцгаана. 

	Өвгөн :

	“Бурхны буяныг эдэл. Миний насыг насал” гэж ерөөнө.

	Залуус давхиад явчхав. Өвгөн ганцаар шогшиж явтал, өнөөх хэдэн цэргүүд давхилдсаар очив. Өвгөн “Бас л хэдэн залуус ирлээ. Яаж бууж золгох билээ” гэж бодно.

	Өвгөн тэднийг харахад хачин хувцастай мэт байв. Гайхаж нүдээ арчтал “Буу, мориноос буу” гэж хашхиралдав. Өвгөн арайхийж буув. Хоёр цэрэг мориноос буув. Өвгөн золгох гэж гараа сунгатал гарыг нь дугтарч морины цулбуурыг шувтран авч өвгөнийг нудран унагаад морийг хөтлөн цагаантан цааш давхив. Цэргүүдийг явмагц өвгөн арай гэж өндийхөд юу ч харагдахгүй. Өвгөн бодож байна. “Оросын цэрэг юм уу, манжийн цэрэг юм уу? Оросын хүүхэн цагаан хаан бол дар эхийн хувилгаан. Тэгэхлээр орос цэрэг бол дар эхийн цэрэг. Манжийн хаан манзушир бурхны хувилгаан. Тэгэхлээр манжийн цэрэг чинь манзуширын цэрэг, юу ч гэсэн бурхны цэрэг миний ганц морийг авлаа. Үүгээр миний лай ланчиг арилах болтугай! Ай бурхан минь” гээд наманчлан залбираад цэргүүдийн хойноос мөргөж байна.

	 

	* * *

	 

	Залбирсан мойног хуруутай хоёр гар харагдана. “Бурхан минь цагийн цөвүүн ч болж байна” гэж намхан дуугаар хэлээд бодь өвгөн ловон ламд мөргөж байна. Ловон лам очроор адис тавина. Тэр жаахан ухраад зүүн талд суув.

	Өвгөнөөс хойш өгсүүлэн харахад гуч гаруй насны хутаг залан сууж байна. Түүний дээд талд хөх номин жинстэй Сэнгэ тайж сууж байна. Тэдний дээр ловон торгон дээлтэй суужээ. Дэргэд нь шоголтой ном, хүрд, хонх, очир зэрэг байна. Хойно нь гурван гүнгэрваатай бурхан байна. Зүүн талын гүнгэрвааны урд Дэжидтэй уулзахад үзэгдсэн Дэмчог бурхан байна. Түүний баруун хойно нь бурхан багштай адилхан лам намбайн сууж байна. Энэ бол аграмба багш гэгч мөн. Түүний дор бас нэг настайвтар лам сууж байна. Нэг залуувтар лам орж ирээд ловон ба баруун хойдох ламд мөргөөд бусадтай нь золгоод суув. Нааяа захирагч орж ирээд золгов. Зүүн талд сууж байгаа Сэнгэ тайж, хутаг залан нар босоод “Нааяа дээшээ морил, Нааяа дээшээ морил” гэж түүнийг ловонгийн дэргэд суулгав. Мэндлэв, тамхилав. Ловон дамраа цохиход нэг банди гүйн орж ирэв.

	Ловон :

	“Зочдыг хүндэл! Цаадхаас хундагал” гэв. Залуу лам архи хундагалав.

	Ловон :

	“Архи зоогло! Манжуураас ирсэн, франц улсын архи шүү! Зоогло зоогло”.

	Сэнгэ :

	“Бид франц улс гэдэг нэрийг нь мэдэхгүй байхад ламбугай архийг нь авчраад зооглож байх юм. Мөн сайхан юм. Тэр франц улс чинь хаа байдаг юм?”.

	Ловон :

	“Паранц, байз тэр ч... Юу билээ?” гээд аграмба ламыг харна.

	Аграмба :

	“Паранц?” гээд толгой сэгсэрнэ. “Нохой эртэй улс, тал биетэй улс, өвчүүндээ нүдтэй улс энэ тэрийн л хавьд байж магадгүй”.

	Нөгөө лам :

	“Паранц? Аа мэдэхгүй” гээд толгой сэгсэрнэ. “Үгүй, байз. Оросоос цааш байдаг гэж өнөөх Данигай л солиордог шүү дээ. Тэр ч худал ч хэлж мэдэх вий”.

	Ловон :

	“Аа тийм. Тэгвэл оросын нэг салбар салаа байгаа биз. За зоогло зоогло”.

	Хутаг :

	“Хаанахын ч архи байсан яах вэ. Хайрласан хишгийг хүртчихье”. 

	Архи ууцгаана. Банди, чанасан банш авчирч өгөв. Бүгдээр савхдан иднэ.

	Нааяа :

	“Орос ч дотроо олон мужтай, олон хүнтэй. Тэгээд алалдаж хядалцаж ч дуусахгүй юм”.

	Ловон :

	“Хаад ноёдоо үгүй хийсэн улс чинь, хэлгүй адгуус шиг бие биеэ идэлцэж байхгүй юу? Орос хятад хоёр чухам хөлөөрөө толгой хийж, толгойгоороо хөл хийж байгаа улс. Тийм улс яаж өөдлөх вэ”.

	Нааяа :

	“Манайхан ч аягүй бол бас хөлөөрөө толгой хийж эхлэх байх “

	Хутаг :

	“Муу сайн гуйлгачин юмнууд оросын улаантантай сүлбэлдэж байна гэдэг үнэн болов уу?”

	Нааяа :

	“Үнэн байхаа” гээд том мөнгөн аягатай архийг Сэнгэд шилжүүлэв.

	Тэр, толгой дохин ууж байна.

	Сэнгэ :

	“Хот хүрээгээр хятад хар цэрэг дүүрлээ. Хөдөө гадаагаар оросын цагааны дээрэмчид дүүрлээ. Ер нь хэцүүдэх нь ээ хө. Манай лам нар өнөөх их идтэй шидтэй гэдэг нь яасан юм?”

	Аграмба :

	“Амьтны заяа буян доройтохлоор аргагүй шүү дээ”.

	Сэнгэ :

	“Хүүхэн хутагт тэргүүтнийхээ үсийг хяргавал тэр үсний ширхэг тоолон дайсны толгой хяргагдах юм гэдэг. Үнэн юм бол одоо хүүхэн хутагтад хүн явуулж үсээ хяргах цаг боллоо гэж айлтгуулъя”

	Аграмба :

	“Арай хатуудах байхаа. Дайсан ч гэсэн амьтан шүү дээ хөөрхий”.

	Сэнгэ :

	(согтож) “Та нар дайсныг хөөрхийлөөд биднийг хөөрхийлдөггүй улс уу? Үгүй бол хятад гаминтай Бадамдоржтой хуйвалдаж байна уу? Үгүй бол та лам нарын идтэй шидтэй чинь шал худал юм байлгүй. Нэг бол та нар шидээ одоо гарга. Үгүй бол одоо хөдөө гарч хонь хариул”.

	Хутаг :

	“Тайж гуай, салхинд гар” 

	гээд Сэнгийг дагуулаад гарах гэтэл цагааны офицер гэрт оров. Бууг сойвлон барьжээ.

	Цагааны офицер гэр доторх хүмүүсийг тойруулан ширвэж хараад мэндлэв.

	Ловон, Нааяа, хутаг нар их айж сандран офицерыг аграмбын суудалд суулгав. Офицер “Лопатогийн хөвүүд” хэмээх сайхан папиросыг гаргаж ловон, Нааяа, хутаг нартай тамхилав.

	Офицер :

	“Би хошууны захирагч Нааяатай уулзах гэж ирлээ. Та Нааяа ноён мөн биз?”.

	Нааяа :

	“За мөн” гэж аяархан дуугарав.

	Офицер :

	“Би баатар цагаан хааны их жанжин барон Унгерний азийн морин дивизийн түшмэд лооль гэгч байна. Үнэмлэх бичиг маань энэ” 

	гээд сайхан цагаан цаас дээр бичсэн орос монгол бичгийг, зүүсэн цүнхнээс гаргаж Нааяад барив. Нааяа, тэр бичгийг нягтлан үзнэ. 

	“Аймаг хошууны эрх баригчдаас найртай тусламж үзүүлэхийг гуйсугай” гэсэн үгийг онцлон харна. “Гуйж байгаа бол ч учир бий дээ” гэж бодож нэлээд хямсгараар офицерын бичгийг буцаав.

	Офицер :

	бичгээ буцааж аваад хэлэв: “Оросын цагаан хааны үрс, түшмэл цэрэг бид нар, монголын чингис хааны үрс ноёд түшмэд та нар, бурхан шашны лам нар бид гурвуул сайхан нэгдээд (гурван хуруугаа нийлүүлэн барина) мэдэв үү, сайхан нэгдээд нэг их үйлийг үйлдэх хэрэгтэй байна... “

	Офицер :

	дуугаа нам, үгээ алгуур болгож “Тэр их үйл бол хятад гамин цэргийг монголоос хөөж гаргаад богд хааныг хаан ширээнд суулгах явдал болно... За мэдэв үү?”.

	Ловон :

	(дуртайгаар) “Мэдлээ. Их сайхан үйл хэрэг байна даа” гэв.

	Нааяа :

	“Аа, тэр сайхан байна”.

	Офицер :

	“Тэгвэл зэвсэг, цэргийн дарга нарыг манай цагааны жанжин гаргана. Цэрэг, хүнс хэрэглэлийг танай монголчууд гаргана”.

	Нааяа :

	“Зөв зөв”.

	Ловон :

	“Үүнийг тогтоож айлд” 

	гээд архи, боов, торгыг вандан хадгийн хамт офицерт өргөн дэвшүүлэв.

	Сэнгэ, “Түй” гэж нулимаад их жигшсэн байдалтай гарч одов.

	* * *

	 

	Хавар цаг, Хэрлэнгийн хөвөөнд Долингор гадаа гал түлээд цай чанаж байна. Үүрэг дотроос савтай цайны нунтаг гаргаж бяцхан данханд хийв. Цай чанах завсар “Дар эх” цээжлэхийг оролдож байна. “Умаа хорваа лайдол даариймаа. Дүдээ рааеи жигжидсүрэн... Дүдээ рааеи жигмиддорж... Юу билээ дээ байз” гээд толгойгоо барина, эрихээ шувтарна. Өврийнхөө номыг задлаад үзнэ. Холдуулж ойртуулж харна. Үсгийг гаргаж ядна. “Хагархай га, битүү ба” гэж уншиж ядаад, ном хурдан унших мэтээр хүнгэнүүлэн толгойгоо баруун зүүн тийш хөдөлгөж сургууль хийж байна. Хэдэн ямаа хариулж яваа таягтай чавганц ирэв.

	Чавганц :

	(мэндлээд) “Ламбугай над мэргэлж өгөөч! Ганц хүүг минь орос самуун намын (Семёновын) цэргүүд барьж аваад явсан. Сар боллоо. Та шоо төлгөндөө үзэж хайрла! “

	Долингор :

	 “Эмээ минь, би мэргэлж чаддаггүй”.

	Эмгэн :

	 “Чадахгүй яах юм бэ дээ. Үзээд өгөөч!” гээд уйлах шахна.

	Долингор барьж байгаа ном дотор таамгаар хуруугаа оруулж өндгөн дор дарагдсан үсгийг унших гэж оролдовч чадсангүй, гайхаж сандраад “Мэнд сайн явна, хүү чинь удахгүй ирнэ байхаа” гэв.

	Эмгэн :

	 “Гялайлаа хүү минь” гээд адис авах гэж тонгойв. 

	Долингор мэгдэж номоор адис тавина. Эмгэнийг явмагц юм хумаа эмхэлж байх зуур ийш тийш хартал саяхан гарсан тарган тарвага нүхнээсээ нэлээд хол явж байна. Долингор гэтэж яваад нүхэн дээр нь урхи тавив. Долингор гал дээр ирээд ажиглаж байтал өнөөх тарвага урхинд ороод сүүл нь нүхнээс цухуйж гозолзож байна. Долингор очих гэтэл хөсөгтэй аянчнаас нэг морьтой хүн түрүүлэн ирэв. Долингор тарвагаа харах завсар залбиран амандаа ном уншиж сууна.

	Аянчид :

	“За, хаанаас хаашаа явж байна, ламбугай?”

	Долингор :

	 “Нутаг Эрдэнэ бэйсийн хошуу, мөгдөн махгалд мөргөөд буцаж явна”.

	Аянчин “Мөгдөн махгалд мөргөсөн ламаас адис авалгүй горьгүй” гээд толгойгоо тонгойв. Долингор “Мөгдөн махгал өршөө” гээд номоороо адис тавив. Түүнийг явсны дараа тарвагаа авах гэтэл бусад аянчин мөргөж бас саад болов. Долингор тарваганы сүүлийг харахын завсар адис тавьж байна. Аянчны хөсөг далд орохыг хүлээж тарваганыхаа сүүлийг харж байх зуур бодох нь: “Мөгдөн махгал өршөө гэхийн оронд мөндөл тарвага өршөө гэж арай л хэлчихсэнгүй...”

	Зарц байх хэцүү, цэрэг байх хэцүү, бадарчин болох бүр хэцүү юм байна. Хар хүн болбол хулгайч гээд бариад авна. Ингээд адис тавиад л худал үнэн мэргэлээд л явж үзэхээс биш дээ” гээд тарвага өөд явав.

	Долингор үүрэгтэйгээ явж байна. Хоёр морьтой хүнтэй дайралдав.

	* * *

	 

	Долингор :

	 “Энэ эрдэнэ бэйсийн хошууны нутаг мөн үү?”.

	Морьтой хүн :

	“Мөөн”.

	Долингор :

	 “Би танаас айл сураглая. Мядаг нэртэй эхнэр, хүү бүсгүй хоёр хүүхэдтэй, хүү нь Борхүү, хүүхэн нь Цэрэн, эгч нь Цэндмаа энэ нутгийн хүн... “

	Морьтой хүн :

	“Аа мэдэхгүй, мэдэхгүй” гээд толгой сэгсэрч байна. 

	Долингор хонь хариулж яваа хүнтэй уулзаад гараар зангаж юм асууж сураглаж байна. Цаадах хүн нь толгойгоо сэгсэрч байна. Долингор, нэг өвгөнтэй уулзаад, түшмэлтэй дайралдаад юм асуухад цаадуул нь “Мэдэхгүй мэдэхгүй” гээд толгой сэгсэрч байна. Долингор цөхрөхгүй эхнэр хүүхдээ эрж байна.

	 

	* * *

	 

	Нэг тосгонд ардын цуглаан болов. 

	Бат :

	индэр дээр гараад үг хэлж байна: “...Ингээд монгол ардын эрхт засаг тогтсоныг та бүхэнд баяртайгаар сонсгоё”.

	Олон хүн баярлан хашхиралдана.

	Баярласан олон хүний дундуур бат Дулмаа хоёр алхалж явсаар, бөөгнөрч байгаа хэсэг хүмүүсийн дэргэд очив. Тэнд Долингор шоо орхиод мэргэлж байна:

	Нэг хүн :

	“Би энд цагаачилж ирсэн хүн. Одоо уул нутагтаа харивал ямар байна? “

	Долингор :

	(шоогоо орхиод) “Та нутгийнхаа ноёд түшмэдтэй муудалцсан зүйл байвал хариад дэмий байх аа...”. 

	Тэр мэргэлүүлсэн хүн, олны дундаас сугарч гараад хэлсэн нь: “их мэргэн лам байна. Миний явдлыг толинд харсан юм шиг айлдаж байна”. Хүмүүс мэргэлүүлэх гэж улам олноор чихэлдэнэ. Бат, Дулмаа нар ойртон ирвэл Долингор толгой өндийлгүй шоо орхино. 

	Бат :

	өнгийж хараад Долингорыг таньж асуув: “Эхнэр маань их хүрээнд үлдсэн юм сан. Мэнд байна уу? Үзэж өгөөч!”.

	Долингор :

	(шоо орхиод) “Та хурдхан гэртээ харивал дээр байх аа. Эхнэрээ удаан орхих ер нь муу даа” гэв. 

	Бат инээнэ, Долингор өндийж хараад батыг танив.

	Долингор :

	 “Үй бат”.

	Бат :

	 “Аль вэ, энэ мэргэн бадарчинтай чинь нэг золгочихъё. Нөхөд минь зай тавиад өгөөч!” 

	Бат, Долингор, Дулмаа нар золгож үнсэлцэв. “Мэргэлээд өгөөч” гэсэн хүмүүс олон байвч тэднийг хайхралгүй орхиод гурвуул олноос сугарч нэг цагаан гэр рүү алхалж явна.

	Бат Дулмаа хоёр, Долингорын үүрэг, гомшоо малгайг сонирхон барилж үзнэ.

	Бат :

	 “Монголд ардын засаг тогтлоо. Гэвч дайсан олон байна. Цэргийн чадвартай хүн их хэрэгтэй байна. Чи энэ таягаа хаяж буу барих хэрэгтэй”.

	Долингор :

	 “Аа, тэгье. Тэгэлгүй яах вэ. Би та нартай яаж дайралдав аа? Мөн аз аа. Би чинь Мядагийгаа эрээд одоо олоогүй л явна” гээд нулимсаа арчина.

	Бат :

	 “Чи лам болдог нь яаж байгаа юм?”

	Долингор :

	 “Би Мядагийгаа эрэх гэж бадарчин болсон юм”. 

	Батын өгсөн бууг Долингор баяртай хүлээн авч толгойдоо хүргэнэ. Түүний элэнхий хуучин таяг газарт ойчив.

	Долингор :

	 “Буу...” гэнэ.

	 

	* * *

	 

	Алх хадууртай зөвлөлтийн туг, соёмбо үсэгтэй монголын туг зэрэгцэн намирч харагдана. Түүнийг барьсан зөвлөлт, монголын цэргүүд цувралдан явна. Тэдний дотор бат, Долингор нар харагдана. Цэргүүдийг монголын ардууд тавагтай идээ, домботой цайгаа барьж угтав. 

	Нэг монгол дарга : 

	ардад хандаж хэлэв: “Монгол орныг эзэлсэн гадаадын дайсныг хөөн гаргаж, улс үндсээ хамгаалахын төлөө бид зэвсэг барин байлдаж явна”.

	Нэг орос дарга :

	“Монгол орныг хэлмэгдүүлэн сүйтгэж яваа цагаантныг хамтын хүчээр устган дарахын төлөө танай монголчуудын урилгаар бид монгол нутагт ирлээ. Бид танай нутаг орныг эзлэх, ард олныг айлган сүрдүүлэх зорилгогүй, ариун үнэн санаагаар туслах гэж ирсэн юм”. 

	Тэднийг явахад ардууд хойноос нь сүү цацаж байна. Олон цэрэг ба тугуудыг далд ороход орос монгол цэргүүд дайсантай тулалдаж байгаа сүрт явдлууд харагдана. Дайсны цэргийг бүслэн зэвсгийг хурааж байгаа үзэгдэнэ. Хүлэгтэй хүмүүсийг суллан тавьж байгаа үзэгдэнэ.

	Бат дов дээр дуран бариад зогсож байтал Долингор хэсэг цэргийг дагуулан давхиж ирээд ёслон хэлэв.

	Долингор :

	“Тушаалыг дагаж бүлэглэсэн дайсныг устгасныг мэдэгдье” гэв. 

	Бат, Долингор нар морьтой хамт ярилцан явж байна.

	Долингор :

	 “Бид чинь ганц ганцаар байхдаа туулай шиг зугтааж явлаа. Одоо олуулаа нийлээд ирэхлээр арслангаас ч илүү хүчтэй болдог юм байна шүү”.

	Бат :

	 “Ард түмэн эрх чөлөөгөө олж, зовсон амьтан жаргах, салсан амьтан уулзах цаг боллоо”.

	 

	* * *

	 

	Нааяа захирагч, хутаг залан, Сэнгэ тайж нар жасааны том өргөөнд сууцгаагаад юм ярилцаж байна. Бичээч, тахар нар байлцана. Зарим нь улаан шугамтай бичиг үзэж, зарим нь сонин үзэж байна.

	Хутагт залан :

	“Богд хааныг хаан ширээнд суулгаад тусгаар тогтносон монгол улсыг байгуулсан нь мөн бахтай сайхан байна даа”.

	Сэнгэ тайж :

	“Аа сайн байна”. Монгол улсын ардын засгийн газар гэж бичих юм. Монгол улсын засгийн газар гэвэл л боллоо биз. Ардын гэдэг нь дээд газарт нэг л таарамжгүй үг юм”.

	Нааяа :

	“Тиймээ, тийм. Муусайн гуйлгачин юмнууд лам ноёдын толгой дээр цахиур хагалах гэж байж магадгүй. Тэгвэл лам ноёдоо хамгаалах хүн ч монголд мундахгүй дээ хө” гээд ийш тийш харж “Та нар юу хийж байгаа юм? Гарцгаа” гээд галч, тахар нарыг хөөж гаргав. 

	Ядам их л гонсгор гарав. 

	Ядам: 

	“Шударга боолчуудаа итгэхгүй болох нь ээ эд чинь”. 

	Шар ваадантай бичиг мөрөвчилсөн элч давхиж ирээд жасаанд оров. Ваадантай бичгээ задалж Нааяад өгөв. Нааяа бичгийг үзээд “ардын засгийн газрын төлөөний түшмэл ирэх нь, нутгийн захиргааг сонгуулиар байгуулах нь, хошууны ардын төлөөлөгчдийн хурлыг хуралдуулах нь...” гэж бичгийг бусдадаа өгнө. Царайнд нь их айсан зэвүүцсэн байдал үзэгдэнэ. “Монгол улсын нутгийн захиргаа байгуулах дүрэм” нэртэй бичгийг үзнэ.

	Нааяа :

	“Бага өргөөг сайхан зас. Засгийн газрын төлөөний түшмэд ирнэ” гэснээ Данигайг дуудаж ирүүлээд “За маргааш дээд газрын түшмэл ирэх гэж байна. Чи нэг сайхан хоол хийнэ дээ. Сайхан хоол харахлаар ямар ч хүний сэтгэл баясна. Сэтгэл нь баясвал чөтгөр ч хорлож чадахаа больдог юм”.

	Ядам, Данигай нар улаан халзан гэрийн доторх байдлыг засаж байна. Улаан ханз, авдар, цэмбэн олбог тавьж байна. Нааяа, Хутаг, Сэнгэ нар шалган үзээд голж байна. 

	Нааяа :

	“Ийм муусайн юм тавьж яаж болдог юм. Зарлигийн сайд түшмэд ирэх гэж байна шүү. Ван, гүн ч хүн ирэх юм уу, бэйл, бэйс ч хүн ирэх юм үү? Дээгүүр л хүмүүс ирэх байх. Ноёныхоос хивс, олбог, толь аваад ир! Намайг хэлж байна гэж их хатанд айлтга”. 

	Гэрт оруулж гэрийн доторх байдлыг ноёны өргөө мэт гоёж байна. Алттай улаан ханзан дээр торгон бүрээстэй дэр хивсэн олбог зэргийг тавьж байна. Хоймор нь олбог түшлэг засаж байна. Ханыг түшүүлэн босоо толь байна. Том тавагт боов чихэр овоолон тавив. Шинэ улаан авдрыг суллаад тулганы дэргэд тавьж аргал дүүргэв. Нааяа, хомоолыг үзэж аргалыг голоод “Сайхан үхрийн хуурай аргал хий” гэж тушааж байна. Үүдийг цоожлоод Нааяа гэрийг гаднаас нь харж оосор бүслүүрийг нь шалгаж үзэв.

	Нааяа :

	“Энэ халзны даавуу гандаж муухай болжээ. Шинэ халзаар соль”. 

	Гэрт шинэ халзан бүрхэвч хийж байна. Хаяавч модыг улаан будгаар будаж байна. Гэрийн үүдэнд тоосгоор зам тавьж байна.

	 

	* * *

	 

	Нааяа, Сэнгэ, хутаг нар жасааны өргөөний гадна дуран бариад юм харж их сандруу байна. Данигай, ядам нар гаднах хог шороог шүүрдэн арилгаж байна.

	Нааяа :

	“За мөн дөө. Ирлээ дээ, өнөөх төлөөний түшмэд чинь”.

	Сэнгэ :

	“Ардын засгийн сайдыг ирэхэд тайж хүн байсны хэрэг байна уу? Би явна байгаа”.

	Нааяа :

	“Идэхийг нь идэлцэж уухыг нь уулцаад намайг ганцаарыг орхих гэж байна?”.

	Сэнгэ :

	“Над нэг их идэлцэж уулцсан юм байхгүй дээ. Торгуулийн мөнгөнөөс бол та нар өгөхөө бүр больжээ”.

	Нааяа :

	“Торгохыг нь би, авахыг нь та нар - ийм хэрэг үү?”

	Нааяа, Сэнгэ хоёр хэрэлдэж тулалдаж байна. Тахар нараас зэвүүцэн арай ноцолдохгүй шивнэн хэрэлдэж байна. 

	Хутаг, тэр хоёрыг найрамдуулахыг оролдоно.

	Дөрөв таван морьтой хүн давхиж ирээд уяан дээр буув.

	Тахар нар морийг авч уяв. Түшмэд угтаж очив.

	Дулмаа морио хурдан уяад Нааяад гүйж ирээд “Аав аа” гээд тэврэв. Нааяагийн сэтгэл хөдөлж “Муу охин минь” гэж хацар дээр нь үнсээд “Чи хөгшин эцгээ орхиод хэдэн жил ор сураггүй хаашаа явчхав даа” гээд нулимсаа арчина. Дулмаагийн хойноос Бат ирээд “Нааяа гуай сайн морилж байна уу? Намайг таньж байна уу?” гээд золгох гэж гараа сунгав. Нааяа гараа татвалзуулан дурамжхан золгоод, “Та нар яаж яваа юм? Надтай уулзах гэж байгаа бол өнөөдөр завгүй. Бид нар засгийн газрын төлөөний түшмэдийг хүлээж байна”. 

	Цэрэг хувцастай Долингорыг таньсан боловч таньсангүй мэт эргэв. Бат, Долингор, Дулмаа нар түшмэдтэй мэндлээд Данигай, тахар нартай золгож халуун дотноор уулзаж байна.

	Нааяа :

	“Өнөөх төлөөний түшмэл ч алга шив дээ”

	гээд жасааны зүг явав. Гэтэл Бат араас нь дуудав.

	Бат :

	 “Нааяа! Ардын засгийн газрын төлөөний түшмэл би байна” 

	гээд үнэмлэхээ үзүүлэхэд Нааяа аваад “Монгол ардын засгийн газрын төлөөний түшмэл бат” гэж уншив.

	Бүгдээр гайхан бие биеэ харалцана. Нааяа мэхийн ёсолно.

	Дулмаа :

	“Би ч бас албаны хүн байгаа юм” 

	гээд өврөөс улаан шугамтай цаасан дээр бичсэн үнэмлэх гаргаж үзүүлэхэд хутаг задлан үзээд “Сургуулийн багшаар томилогдсон түшмэл Дулмаа” гэж уншаад мэхэсхийн бичгийг буцааж өгөв. Залны гар чичирч байна. Түшмэд бахардаж ухарна. Тахрууд инээмсэглэн шивнэлдэнэ.

	Нааяа :

	(Долингорт хандаж) “Та мөн төлөөний түшмэл үү?”.

	Долингор :

	“Үгүй, би ерийн цэргийн хүн. Албанаас хэд хоногийн чөлөө аваад эхнэр хүүхдээ сураглах санаатай явна”.

	Данигай :

	“Тэднээс чинь сураг байхгүй”.

	Долингор :

	“За тэгвэл эрдэнэ бэйсийн хошууг дайраад буцъя. Тэндээс нэг сураг гарч магадгүй.

	Бат, Дулмаа, Долингор нар аажмаар жасааны өргөөний зүг алхахад түшмэд бэмбэгэнэн зам тавьж дагалдана.

	* * *

	 

	Жасааны том өргөөнд дүүрэн хүмүүс сууж байна. Түшмэд тайж ард, лам, хар янз бүрийн хүмүүс байна. Арслан, Нааяа, Сэнгэ, Хутаг, Ловон нар байлцана.

	Нааяа :

	“Хошууны төлөөлөгчдийн хурлыг нээхийг сонсгоё”.

	Бат :

	“Хошууны засаг бэйс ноёны тамгыг хамаарсан түшмэл захирагч Нааяа тус хошууны одоогийн байдлын тухай илтгэл хийнэ”.

	Нааяа :

	“Манай монголчууд богд Чингис хааны үед их улсыг байгуулаад... Автай сайн хааны үед Гомбо гүр бурхныг залж ирээд... Өндөр гэгээний үед... манж дайчин улсад дагаж ороод... (Цуглагсад эвшээж байна. Цай ууж, тамхи татаж байна) Энх амгалан хааны үед тусгай засаг хошууг байгуулаад...”.

	Бат :

	“Одоогийн байдлын тухай хэлмээр байна”.

	Нааяа :

	“Одоо? Одоо бол дээд нь доодыгоо дарлахгүй, доод нь дээддээ мөчөөрхөхгүй тайван сайхан жаргаж байна”.

	Бат :

	“За, шүүмжлэх ярих хүн байна уу?”

	Сэнгэ :

	“Жа, над хэлэх юмгүй”.

	Хутаг :

	“Жа, над хэлэх юмгүй”.

	Бороохой :

	“Дээд нь доодыгоо дарлахгүй гэдэг чинь ямар ухаантай үг вэ? Бүх насаараа та биднийг зовоож дарлаж байна шүү дээ”.

	Нааяа :

	“Та нарыг би дарлахдаа яагаа вэ? Үгээ олж хэлбэл таарна” 

	гээд баруун урд хананд хавчуулгатай банз шаахайг санамсаргүй харна.

	Бороохой :

	“Тийшээ хардаг цаг чинь өнгөрч байна шүү, захирагч гуай!”.

	Бат :

	 “За хошууны даргыг сонгох ажил байна”.

	Нэг хүн :

	“Хошууны даргад Арслан мэйрнийг сонгоё”.

	Нааяа :

	“Бүр Бороохойг сонгочихвол яана?” гээд даажигнах байдал гаргана.

	Арслан :

	“Бороохойг ч сонгож болно доо, төлөөлөгчид сонгоё” гэвэл.

	Хутаг залан :

	“Эрдэм чадвартай, туршлага дадлагатай гэвэл Нааяатан байна. Хошууны даргаар Нааяа захирагчийг сонгоё”. 

	Бат :

	 “Өөр ямар санал байна? Ярьцгаа л даа”.

	Данигай :

	“Миний хэлэх гэж байгаа зүйлийг та бүхэн тунгаан айлдацгаа. Манай улсад ардын эрхт засаг тогтсон учир ард түмний эрх чөлөөг бататгаж, олон зуун жилийн дарлал зовлонгийн гинжийг таслах цаг болжээ... Хошууны даргад арслан мэйрнийг сонгох саналыг дэвшүүлье”.

	Цугларсан хүмүүс нэгэн дуугаар зөвшөөрч арслан мэйрнийг даргаар сонгож гар өргөв.

	Бат :

	 “Ард олны төлөөлөгчид та бүхний саналаар хошууны даргад арслан мэйрэн сонгогдлоо. Одоо хошуу даргаас айлтгах зүйл байна уу?”

	Арслан :

	“Манай монгол улс ардын засагтай, тусгаар тогтносон улс болж ард доордос улсын эрхийг барих болсон үүнд өчүүхэн намайг хошууны даргын эрхэмсэг хүнд тушаалд томилон сонгогдсонд та бүхэнд гүн талархалтай байна”. 

	Нааяа зэргийн түшмэл дургүй босож байна.

	Бат :

	 “Сургуулийг сэргээн байгуулаад багшид нь Данигай, Дулмаа нарыг томилох зүйтэй юү?”

	Бүгдээр “Зүйтэй” гэж гар өргөв. Хурал тарав.

	 

	* * *

	 

	Данигай, Дулмаа, тахар нар (хэдэн хүүхэд) элбээд том цагаан гэрийг барьж үүдэнд нь “Сургуулийн тэнхим” гэж бичээд хадаж байна. Гэрийн гадна өлгөх хийморийн хоёр захаар “Ардын зориг агуу гайхамшиг” гэж бичээд хадаж байна. Тогооны гэрээс, пингийн ёроолоос хог тоос болсон дөрөв таван хар авдартай хүнд юмыг дамжлан авчрав.

	Данигай :

	“Энэ нь сургуулийн юм. Энэ нь миний юм. Оготно идчихэж үү, үгүй юу? Үзье. Тоос шороог нь арилгая” гээд хэдэн залуусын хамт авдрыг уудалж байна.

	Сургуулийн авдраас эвхдэг модон самбар, сампин, цагаан толгой, ном, олон шагай зэрэг гарна.

	Нэг залуу :

	“Заримыг нь оготно идсэн байна”. 

	Данигай авдраас монгол, төвд, хятад, манж, орос зэрэг олон хэлний, баринтагтай зүйл бүрийн ном судар гаргана.

	Номын тоосыг сэгсэрч байна.

	 

	* * *

	 

	Хөдөө нутгийн нэг дамжлага өртөөн дээр Долингор ирж морио уяад цайны гэрийг чиглэн явав. Тэнд нэг өвгөн сур мушгиж байна.

	Өвгөн : 

	“Өнөөдөр манайх улаач байдаггүй. Нэг маань явчхаад ирээгүй байна. Та жаахан хүлээх л болно доо”.

	Долингор :

	 “Тэгвэл яая гэх вэ дээ. Би уг нь хугацаа дуусах гээд яаруу л яваа хүн”. 

	Тэд хамт явсаар гэрийн үүдэнд очив.

	Өвгөн : 

	“Ээ дээ. Гэрт их бүгчим. Та энд сүүдэрт амарч бай. Би одоохон цай чанаадахъя... Та чинь хойшоо явна биз?”.

	Долингор :

	 “Тэгнэ... Өвгөн гуай сураа над өгчих. Би жаахан нухалж байя”.

	Өвгөн : 

	“Хээ... Албаны хүн... “

	Долингор :

	 “Ямар хамаа байх вэ” гээд сүүдэрт сууж сурыг нухална.

	Долингор :

	 “Өвгөн гуай...” Өвгөн гэрээс гарч ирэхэд “Танай энэ хавиар Мядаг гэж, хүү хүүхэн хоёртой нэг эхнэр бусад хошуунаас нүүж ирээгүй биз? Цагаачин айл шүү дээ”.

	Өвгөн :

	“За байз. Манайхны энд гурван ч Мядаг бий. Цөмөөрөө энэ нутгийн хуучин айл...”

	Морины төвөргөөн сонстож, нэг залуухан элч ирлээ. Тэр хүүхэн бас гэрийн сүүдэрт дэвсгэр дээр суув. Тэдэнд өвгөн сая чанасан цайгаа тавагтай идээний хамт авчирч өгөв.

	Өвгөн :

	“Хүүхээ чи хойшоо явах уу?” гэж хүүхнээс асуув.

	Хүүхэн :

	“Би хойноос ирлээ. Урагшаа явна аа. 

	Долингорын гарт байгаа мөнгөн очиртой бөлзгийг Цэрэн ажиглаж байна. Эжийнх нь өгсөн бөлзөгтэй ив ижил юм байна. Долингор мөн Цэрэнгийн бөлзгийг ажиглана. 

	Өвгөн :

	гэрээс нэг данс авчирч хүүхэнд хандаж “Хөөе хүүхээ чи өөрийнхөө улааны зарыг, бас энэ хүний улааны зарыг энэ цаасан дээр тэмдэглээд өгөөч. Миний нүд муу...” 

	Цэрэн :

	дансыг авч өөрийн зарыг тэмдэглээд Долингорын зарыг авч үзээд гайхаж “Таны алдар хэн гэнэ ээ?”.

	Долингор :

	 “Долингор, чиний нэр хэн бэ?”.

	Цэрэн :

	“Цэрэн ... Та миний аав мөн үү?”.

	Долингор :

	 “Чи миний охин мөн үү?”.

	Цэрэн :

	“Би Долингорын Цэрэн... Аав аа!”.

	Долингор :

	 “Миний Цэрэн, миний гологдсон хүүхэн...”. Тэвэрч үнсээд “Эжий чинь сайн уу? Эжийн чинь нэр хэн бэ?” гэж зовсон байдлаар асуув.

	Цэрэн :

	“Манай эжий мэнд сайн байгаа...”

	Долингор Цэрэнг дахин тэвэрнэ. Өвгөн гэрийн цаанаас гарч ирээд “Ээ гайхлууд” гээд буруу харна.

	Долингор :

	нулимстай нүдээр өвгөнийг харж “Миний төрсөн охин энэ шүү дээ... Би арван хэдэн жил эрсэн охинтойгоо уулзлаа. Ардын засгийн нүүрэн дээр салсан амьтан уулзаж, зовсон амьтан жаргаж байна”.

	Өвгөн :

	“Ай хөөрхий... Ай хөөрхий”.

	Цэрэн :

	“За аав аа! Гэртээ харъя. Манайх хэдхэн өртөө яваад хүрэх газар”.

	Долингор :

	 “Би хойшоо явахгүй, урагш явах боллоо”.

	 

	* * *

	 

	Дорнодын өргөн талд өглөө нар мандаж байна.

	Долингор Цэрэн хоёр их баяр баясгалантайгаар морио гуядан давхиж явна. Тэдний очиж яваа айл харагдана.

	Аппарат ойртоход нэг гэрийн гадна Мядаг зогсоод сүүний дээжээ тэнгэр дэлхийд өргөж байна.

	 

	Төгсөв

	 

	1961

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

